
Очиқ гап, мен Эркин Воҳидов ва Абдулла Орипов билан дўст эдим. Абдулла Орипов 
билан Зомин мактабини ташкил қилган эдик. Эркин Воҳидов билан эса, кечалари ҳам 
гаплашардик. Эркин аканинг бир гаплари бўлар эди: агар ўзбек тилининг буюклигини 
билишни хоҳласанг, Иброҳимжондан сўраш керак. Севиб гапирардилар. Иброҳим ака ада-
биётимизнинг ана шундай забардаст намояндаси. Иброҳим акага ўхшаган ҳалол инсон-
лар бизга ўрнак бўлиши керак. Ҳаётда, меҳнатда, умрда. Битта стол, ручка ва битта 
хона. Бошқа бирор нарсани бу инсон ўзи учун эп кўрмаган. Мана шундай инсон, албатта, 
Ўзбекистон Қаҳрамони бўлишга лойиқ!

Шавкат МИРЗИЁЕВ
(“Янги Ўзбекистон” газетаси, 2021 йил 31 август)

Иброҳим Ғафуровни та-
ниганимга салкам қирқ йил 
бўлди. Ўша машҳур “Матбуо-
тчилар-32”нинг бешинчи қа-
ватида устоз Жаббор  Раззоқ 
“мактаби” – ёшлар газетаси-
да (номлари неча марта ўз-
гариб кетди) ишлаб юрган 
маҳалларим аҳён-аҳёнда бу 
одамга рўбару келардим ва 
зўрға салом берардим. Са-
баби, журналист-мухбирлар 
орасида Иброҳим аканинг 
ниҳоятда қайсар, қаттиққўл, 
сиркаси сув кўтармайдиган, 
тағин денг Одил Ёқубовдай 
даҳо адиб бош муҳаррир бўл-
ган довруқли “Ўзбекистон 
адабиёти ва санъати” газе-
тасида “замредактор” экан-
лиги менга ўхшаган “қал-
дирғоч”ларни чўчитарди. 
Айниқса, “ЎзАС”да чиқаётган 
ҳар бир мақолада устознинг 
ўткир таҳрири, теран нигоҳи 
сезиларди. Унинг адабий 
танқид, шеъриятга оид му-
росасиз мақолалари жиддий 
шов-шувлар уйғотарди.

Хуллас, орадан неча ўн 

йиллар ўтди. Кўп давралар-
да кузатдим, дилбар суҳбат-
ларига ошно бўлдим. Лекин 
ҳеч мавриди келмади юз-
ма-юз гурунглашишга. Яқин-
да, тўғрироғи, августнинг 
ўртасида Ўзбекистон Каса-
ба уюшмалари федерацияси 
раиси, давлат ва жамоат ар-
боби, таниқли сиёсатшунос 
олим Қудратилла Рафиқов-
нинг саховатпешалиги ту-
файли бир гуруҳ ижодкорлар 
“Севарсой” (номининг гўзал-
лигини қаранг) деб номлан-
ган санаторийда дам олдик. 
Омадни қарангки, муҳта-
рам устозларимиз Иброҳим 
 Ғафуров ва Хуршид Дўст-
муҳаммад билан ҳамроҳ бўл-
дим.

Дунё кўрган, давлати-
миз раҳбари таъбири  би-
лан айтганда, адабиётимиз-
нинг забардаст намояндаси, 
адабиётшунос олим, таржи-
мон, Ўзбекистон Қаҳрамони 
Иброҳим Ғафуров билан шу 
баҳонада турли мавзулар ху-
сусида узоқ суҳбатлар қур-

дик. Чимён тоғлари бағри-
даги бу сўлим гўшаларни 
айланиб юрарканмиз, бу мўй-
сафид, юртпарвар, миллат-
парвар инсоннинг юрагида 
яшаётган қуёш нуридай ёруғ 
ва тоза туйғулар,  жадидона 
дарду армонлар, адабий ку-
затувларини ўзига сездир-
майгина қоғозга кўчириб қўй-
дим.

Биламан, балки Иброҳим 
ака бугунги суҳбатимизни 
ўқиб кўриб, “Нега мени бир 
оғиз огоҳлантирмадингиз, 
шундай саволларингиз бор 
экан, аввалроқ айтганингиз-
да сал ўйлаброқ, мулоҳаза 
қилиб яна бойитармидим”, 
дейиши ҳам мумкин. 

Йўқ, мени маъзур тут-
гайсиз, устоз, кутилмаган бу 
гурунгимизни сизнинг бил-
лурдай соф юрагингизга ту-
тилган оддий бир  ойна деб 
қабул қиласиз, деган умидда-
ман.  

ЎЗБЕКИСТОН 
ҚАҲРАМОНИ, 

АТОҚЛИ АДИБ, 
МОҲИР ТАРЖИМОН, 

ҲАССОС 
АДАБИЁТШУНОС, 
ЖАМОАТ АРБОБИ 

ИБРОҲИМ ҒАФУРОВ 
СИЙРАТИГА 

ЧИЗГИЛАР

Ўзбекистон Либерал-демократик партияси-
нинг йирик лойиҳаларидан бири – “Ишбилармон 
аёл” кўрик-танлови 2016 йилдан буён ўтказиб 
келинмоқда.  Унда юртимизда фаолият олиб бора-
ётган тадбиркор ва фермер хотин-қизлар корхона 
ва хўжаликларидаги хизмат турлари, маҳсулот ва 
ютуқларини намойиш қилишиб, ғолиб бўлишга 
интилишади. Туман ва шаҳар босқичларида би-
ринчиликни қўлга киритган иштирокчилар вилоят, 
сўнг республика миқёсидаги ягона ғолиблик учун 
курашадилар. 

Ҳар йили мазкур тадбир доирасида партиянинг 
“Аёллар қаноти” томонидан 2 000 га яқин ишбилармон 
аёллар кашф этилмоқда. У жорий этилганидан бери  100 
мингдан зиёд иштирокчи қамраб олинди.

Танловни янада такомиллаштириш мақсадида 
ўтган йили лойиҳа низомига ўзгартириш киритилди. 
Унга кўра Қорақалпоғистон Республикаси, Тошкент 

шаҳри ва вилоятлар, жами 14 та ҳудудда ғолиб бўл-
ган тадбиркор опа-сингилларимиз энди республи-
ка ҳудудий босқичининг ғолиби деб тан олинадиган 
бўлди. 

Яна бир эътиборли жиҳати, айни ташаббус ва бел-
лашувлар натижаси ўлароқ, партия сафи тиниб-тинчи-
мас, фаол, уддабурон хотин-қизлар билан бундан-да 
кенгаймоқда. Сўнгги 7 йил давомида тадбиркорлик 
субъектлари, корхона ва ташкилотларда партиянинг 263 
та қуйи бўғини,  шу йилнинг ўзида 46 та бошланғич таш-
килоти ташкил этилгани ва 25 мингга яқин опа-сингил-
лар сиёсий куч сафига қабул қилингани фикримизнинг 
далилидир.

Газетамизнинг бугунги  сонидан бошлаб 2023 йил-
нинг республика ҳудудий босқичи ғолиблари фаолияти 
билан сизни батафсил таништириб борамиз. Ниятимиз 
уларнинг машаққатли меҳнати ва ютуқларини эътироф 
этиш орқали тадбиркорликни бошлаётган хотин-қизлар-
ни руҳлантиришдир. 

ЯГОНА  ХАЛҚМИЗ,  
ЯГОНА  ВАТАНМИЗ!

Маълумки, янги таҳрирда-
ги Конституциямиз Янги 
Ўзбекистон стратегиясини 
амалга оширишнинг сиё-
сий-ҳуқуқий асослари, дав-
лат ва жамиятни янада 
ривожлантиришнинг устувор 
йўналишларини белгилаб 
берди.

Президентимизнинг 2023 йил  
8 майдаги  “Янги таҳрирдаги Ўзбекис-
тон Республикаси Конституциясини 
амалга ошириш бўйича биринчи нав-
батдаги чора-тадбирлар тўғрисида”ги 
фармони ушбу муҳим ҳужжат талаб-
ларига сўзсиз ва тўлиқ амал қилиш, 
давлат органлари фаолиятини янгича 
йўлга қўйиш, фуқаролар буни ўз ҳаё-
тида ҳис этишини таъминлаш мақса-
дида қабул қилинди. Унда бош қомуси-
миздан келиб чиқадиган вазифаларни 
амалга ошириш бўйича аниқ чора-тад-
бирлар дастури тасдиқланди. Уларни 
бажариш юзасидан барча тузилмалар-
га топшириқ юкланди.

Хўш, бу борада мамлакатимиз-
даги етакчи сиёсий партия саналган 
O‘zLiDeP қандай амалий ишларни ба-
жармоқда? 

O‘zLiDeP Сиёсий Кенгаши Ижро-
ия  қўмитаси ва Олий Мажлис Қонун-
чилик палатасидаги фракцияси, Ўзбе-
кистон тадбиркорлик ва фермерликни 
қўллаб-қувватлаш маркази ўзаро ҳам-
корликда янгиланган Конституция ва 
“Ўзбекистон — 2030” стратегиясида 
белгилаб берилган долзарб вазифа-
лар мазмун-моҳиятига бағишланган 
давра суҳбатида ана шулар хусуси-
да атрофлича сўз юритилди. Унда 
Олий Мажлис Қонунчилик палатаси 
ва маҳаллий кенгашлар депутатлари,  
БПТ масъуллари, олим ва экспертлар 
иштирок этди.

Қайд этилганидек, фармонда қо-
нунчиликни янги таҳрирдаги Конститу-

цияга мувофиқлаштириш, уни амалга 
ошириш жараёнини ахборот-таҳли-
лий, илмий-экспертлик жиҳатидан 
таъминлаш ишларини тизимли ташкил 
этиш бўйича амалий  чоралар белги-
ланди. Ушбу муҳим ҳужжатни ўрганиш 
ва тарғиб этиш бўйича замонавий ме-
тодика асосида дарсликлар, ўқув қўл-
ланма ва махсус адабиётларни яратиш 
топширилди.

– Ҳужжатда янгиланган Конс-
титуциянинг моҳиятини кенг жамо-
атчиликка етказиш, ходимларнинг 
ҳуқуқий саводхонлигини оширишга 

қаратилган ўқув-семинарлари ташкил 
этиш билан боғлиқ вазифалар сиёсий 
партиялар ҳамда уларнинг Олий Маж-
лис Қонунчилик палатасидаги фрак-
циялари зиммасига юклатилди, – де-
ди O‘zLiDeP Сиёсий таълим маркази 
раҳбари Насимжон АЛИМОВ. –  Бу 
борада партиямиз ва унинг ҳудудий 
кенгашлари томонидан талай ишлар 
бажарилди. Хусусан, жойларда “Халқ 
Конституцияси билан халқчил дав-
лат сари!”, “Янги Конституция билан 
умуммиллий тараққиёт сари!” шиорла-
ри остида маънавий-маърифий семи-
нар ва ўқувлар ташкил қилинди.  “Сиз 

Конс титуцияни биласизми?” мавзу-
сида викторина ўтказилди. Келгусида 
бундай тадбирлар янада кенг давом 
эттирилади. 

Шу боис иштирокчилардан маз-
кур саъй-ҳаракатларни янада сама-
рали давом эттириш  юзасидан фикр- 
мулоҳазалар тингланди. Уларнинг 
таклиф ва хулосалари инобатга оли-
ниб, келгуси фаолиятда қўлланиши 
эътироф этилди. 

Н. ЭЛМИРЗАЕВА,
“XXI asr” мухбири

Президентимиз Шавкат 
 Мирзиёевнинг Ўзбекистон Респуб-
ликаси давлат мустақиллигининг 
ўттиз икки йиллигига бағишланган 
тантанали маросимдаги нутқида 
илгари сурилган фикрлар кенг 
жамоатчилик – маҳаллий ва хори-
жий экспертлар эътирофига 
сазовор бўлди.

Бир қарашда у байрамона қутловга ўх-
шайди. Юзаки ёндашувчилар шундай ўйла-
ши ҳам эҳтимолдан холи эмас. Аммо масала 
моҳиятига чуқурроқ назар солган киши тан-
таналар минбарида тилга олинган мулоҳаза-
лар аслида “Вақтни – имкониятга, имконият-
ни – ютуққа, ютуқни тараққиёт пойдеворига 
айлантира олган халқ – буюк халқдир” деган 
қутлуғ даъват ҳалқалари ўзаро чамбарчас 
боғланганини сезиши қийин эмас. Биноба-
рин, эзгу орзу-истаклар билан умргузаронлик 
қилаётган мард ва олижаноб, меҳр-оқибатли 
элимиз айни шундай халқ бўлиб майдонга 

чиқмоқда. Табрикнинг бошидан охиригача 
шу руҳ сақланиб қолгани янада муҳимроқ 
аҳамият касб этди. Бундан ташқари, “Биз бир 
бўлсак – ягона халқмиз, бирлашсак – Ватан-
миз!” тарзида жаранглаган шиор тиллардан 
дилларга кўчиб акс садо бераётгани ҳам ҳақ 
сўз таъсирининг далолатидир.

Давлатимиз раҳбари нутқни ўттиз ик-
ки йил аввал туғилган гўдак бугун ўзининг 
мустақил фикри ва мақсадларига эга шахс 
сифатида вояга етгани сингари Ўзбекистон 
ҳам улкан тажриба орттириб, ўзининг аниқ 
йўли ва позициясига эга бўлган катта дав-
лат сифатида шаклланганини таъкидлашдан 
бошлагани бежиз эмас. Бу, шубҳасиз, бутун 
халқимизнинг тарихий ютуғи экани инкор 
этиб бўлмас ҳақиқатга айланган.

Барчамизга яхши аёнки, Ватанимиз ўз 
суверенитетига осонлик билан эришгани йўқ. 
Шунинг учун ҳам Президентимиз олиб бора-
ётган сиёсат юрт озодлиги йўлида курашган, 
ноҳақ айбланиб, бу дунёдан армон билан 
кетган ватандошларимизнинг пок номлари-

ни тиклашни назарда тутади. Сўнгги уч йил-
да уларнинг 856 нафари Олий суд томонидан 
оқлангани эса ана шундай оқилона сиёсат 
самараси ҳисобланади.

Давлатимиз раҳбарининг “Сиёсий 
мус тақиллик замирида энг аввало иқти-
содий мустақиллик ётиши ҳеч кимга сир 
эмас. Охирги йилларда амалга оширган 
ишларимиз, эришган натижаларимиз бу 
йўлда мус таҳкам пойдевор бўлиб хиз-
мат қилмоқда”, деган сўзларини O‘zLiDeP 
электоратининг салмоқли қисмини ташкил 
этувчи шижоатли тадбиркорлар, қишлоқ 
мулкдори саналган фермерлар илиқ ку-
тиб олишди. Боиси, сўнгги етти йил ичида 
юртимизда ялпи ички маҳсулот ҳажми 1,5 
мартадан зиёд, тадбиркорлик субъектлари 
сони 2 карра кўпайгани, саноатдаги ўсиш 
40 фоиздан ошгани юқоридаги фикримиз-
ни яққол тасдиқлайди. Демак, партиямиз 
сафларидаги бир миллиондан кўпроқ фа-
олларимиз бугун билан кечаги кунни эмас, 
балки бугун билан эртанги кунни қиёслаган 
ҳолда жадал ҳаракат қилиш муваффақият-
лар манзилига тезроқ элтишини яхши ан-
глаб етмоғи лозим деб ўйлаймиз.

Миришкор деҳқонлар ҳақида сўз кетар 
экан, экологик муаммолар ва сув танқис-
лигини четлаб ўтишнинг иложи йўқ. Шу са-
бабли Президентимиз нутқида бу масалага 
ҳам алоҳида эътибор қаратди. Тарозининг 
бир палласида ўсиб бораётган қурилишлар, 
ишлаб чиқариш, қишлоқ хўжалиги тур-
ган бўлса, иккинчи палласида ҳар биримиз 
учун энг зарур бўлган сувни тежаш, атроф-

муҳит ифлосланишининг олдини олиш ва ер 
ресурс ларидан оқилона фойдаланиш маса-
ласи тургани юрак ларга етиб борадиган са-
мимият билан очиб берилди.

Мувозанатни сақлаш учун сувни, энер-
гия ва бошқа табиий ресурсларни тежайди-
ган иқтисодиётга тезроқ ўтиш муҳим аҳами-
ятга эга экани аниқ мисолларда кўрсатиб 
ўтилди. Инсоният охирги беш-олти йил мо-
байнида сўнгги юз йил давомида ўз боши-
дан ўтказиши мумкин бўлган барча синовлар 
билан юзма-юз келгани алоҳида таъкидлан-
ди. Бундай офатлар оқибатида “манаман” 
деган дарахтларнинг ҳам барглари узили-
ши, шохлари синиши, куртаклари тўкилиши, 
ҳатто мевалари нобуд бўлиши мумкин. Лекин 
илдизи мустаҳкам ва чуқур бўлган дарахтлар 
йиқилмайди. Аксинча, ерга ўша томирлари 
билан янада маҳкам боғланади. Қайта куртак 
ёзади, мевалар тугаверади. Бу – ҳаёт қонуни.

Бизнинг қадимий ва мустаҳкам илдизла-
римиз бор. Бу – бизнинг тарихимиз, қадрият 
ва анъаналаримиз, урф-одатларимиз, мил-
лий ўзлигимиздир.

Мухтасар хулоса сифатида бир фикрни 
очиқ айтмоқчиман: Ер сайёраси дея атала-
диган жаҳон айвонида катта-кичиклигидан 
қатъи назар, мамлакатлар кам эмас. Ўша 
давлатларнинг деярли барчасида ўз халқи 
томонидан сайланган ва халқ ишонган раҳ-
барлар бор. Санайман десангиз, икки юз-
дан кейин адаша бошлайсиз. Лекин, ҳақиқат 
шундаки, чинакам етакчиларни жамоатчилик 
тезда ажратиб олади. Халқимизнинг асрлар-
ни қаритган қадим ибораси билан айтганда, 

йўлбошчининг неларга қодирлиги унинг куч-
ли идрокка таянган гап-сўзидан маълум. Шу-
нинг учун бўлса керак, Президентимизнинг 
нуфузли минбарлардаги ҳар бир маърузаси 
пишиқ-пухталиги, узоқни кўзлаган ғоялари 
билан ўзига хос воқеликка айланмоқда. 

Дунёнинг олис ва яқин мамлакатлари, 
айниқса, қўшни давлатлар, халқаро ва мин-
тақавий ташкилотлар вакиллари бу ҳақиқат-
ни фақат бугун англаётгани йўқ. Чунки ушбу 
сиё сат замирида дўстлик ва ўзаро манфа-
атли ҳамкорлик алоқаларини янги босқичга 
олиб чиқиш масаласи турибди. 

Жамики саъй-ҳаракатлар мамлакати-
миз равнақи учун, ўз Ватанига садоқатли ҳар 
бир инсон қадри учун эканлиги мустақил-
лигимизнинг 32 йиллик тўйидаги нутқда яна 
бир бор эътироф этилди. Олдимиздаги ва-
зифалар қанчалик улкан ва мураккаб бўлма-
син, уларни биргаликда ҳал этишга кучимиз 
ҳам, имкониятимиз ҳам, салоҳиятимиз ҳам 
етиши аниқ. Чунки биз энди кечаги одамлар 
эмасмиз. Халқимиз ҳам кечаги халқ эмас.

O‘zLiDeP ҳам кечаги эмас, унинг кўп 
минг сонли аъзолари ва тарафдорлари ҳам 
ҳар томонлама фаолликка интилмоқда. Пар-
тиямизнинг бугунги ўзагини шиддатли ис-
лоҳотлар муваффақиятини зиммасига олиш-
га қодир шахслар ташкил этади. Модомики, 
сиёсий кучнинг барча фаоллари ягона мушт 
бўлиб бирлашган ҳолда Президентимиз бел-
гилаб берган долзарб стратегик вазифалар-
ни изчил амалга оширишимиз, ўз навбатида, 
электоратга берилган ваъдалар ижросини 
таъминлашга ҳам хизмат қилади.

Актам ХАИТОВ,
O‘zLiDeP Сиёсий Кенгаши 
Ижроия қўмитаси раиси  

Олий Мажлис Қонунчи-
лик палатасидаги 
O‘zLiDeP фракциясининг 
навбатдаги йиғилиши 
бўлиб ўтди. Унда мамла-
катимизда ислоҳотларни 
янги босқичга кўтаришга 
доир қабул қилинаётган 
ҳуқуқий ҳужжатлар ижро-
сида партия ва унинг 
депутатлик корпуси олди-
да турган устувор вазифа-
лар муҳокама қилинди.

Дастлаб Президентимиз  Шавкат 
Мирзиёевнинг Ўзбекистон Республи-
каси давлат мустақиллигининг ўттиз 
икки йиллигига бағишланган танта-
нали маросимдаги нутқида илгари 
сурилган ташаб буслар атрофлича 
кўриб чиқилди.

Таъкидланганидек, мустақил-
лик эркин ва бахтли яшаш ҳуқуқи, 
инсон ҳуқуқ ва эркинликлари, унинг 
қонуний манфаатларини таъмин-
лашнинг бош омилидир. У халқимиз 
учун эркин, бахтли ва фаровон, ҳеч 
кимдан кам бўлмаган ҳаёт кечириш 
имконини берди. Юртдошларимиз-
нинг барча соҳаларда ўз истеъдод 
ва қобилиятини тўла намоён эти-

ши, ҳуқуқ ва эркинликларини рўёб-
га чиқариши учун беқиёс имконият 
яратди.

Истиқлол йилларида, айниқса, 
охирги олти-етти йилда улкан ис-
лоҳотлар амалга оширилди. Барча 
соҳаларда катта ўзгаришлар, янги-
ланишлар рўй берди. Хусусан, сўнг-
ги 6 йилда юртимизда ялпи ички 
маҳсулот ҳажми 1,5 мартадан зи-
ёд, тадбиркорлик субъектлари сони 
2 карра кўпайди. Саноатдаги ўсиш 
40 фоиздан ошиб, қисқа муддат-
да камбағаллик 2 баробардан зиёд 
қисқарди.

Муҳокамалар давомида дав-
латимиз раҳбарининг нутқида бел-
гиланган вазифалар мамлакат-
даги етакчи сиёсий куч сифатида 
O‘zLiDeP ва унинг фракцияси зим-
масига ҳам катта масъулият юкла-
ши қайд этилди. Бу борада партия 
ва унинг парламентдаги фракцияси 
олдида турган вазифалар белгилаб 
олинди.

Фракция йиғилишида “Лицен-
зиялаш, рухсат бериш ва хабардор 
қилиш тартиб-таомиллари тўғри-
сида”ги Ўзбекистон Республика-
си қонунига қўшимчалар кири-
тиш ҳақида”ги қонун лойиҳаси ҳам 
муҳокамалар марказида бўлди.

Ушбу қонун лойиҳаси билан 

ҳужжатларни электрон архивлаш 
(сақлаш) хизматларини кўрсатувчи 
нодавлат архивларнинг маълумот-
лар узатиш тармоқлари хизматла-
рини кўрсатиш учун лицензия олиш 
талабини хабардор қилиш тар-
тиб-таомилига ўтказишни назарда 
тутувчи қўшимчалар киритилмоқда.

Шунингдек, фракция аъзолари 
партиянинг мақсад ва вазифала-
ридан келиб чиқиб, қонун лойиҳа-
сини янада такомиллаштириш, пи-
шиқ-пухта ҳолатга келтириш бўйича 
бир қатор таклифлар берди.

Фракция аъзолари Дониёр 
Ғаниев, Нодир Жумаев ва Баҳром 
Раҳмоналиев лойиҳадаги айрим 
нормалар юзасидан асосли савол-
ларни ўртага ташлади. Қонун та-
шаббускорлари берилган савол-
лар юзасидан жавоб берар экан, 
ҳужжат лойиҳасининг қабул қили-
ниши нодавлат архивлар фаоли-
ятини ташкил этиш самарадорли-
гини оширишга хизмат қилишини 
таъкид лади.

Қизғин баҳс-мунозара ва са-
вол-жавоблардан сўнг қонун лойи-
ҳаси фракция аъзолари томонидан 
маъқулланди.

Нурхон ЭЛМИРЗАЕВА,
“XXI asr” мухбири

ҚОНУН ЛОЙИҲАСИ 
ЮЗАСИДАН ҚАНДАЙ 

ТАКЛИФЛАР БЕРИЛДИ?

Бошланиши 1-саҳифада.

– Иброҳим ака, келинг, суҳбати-
мизни Чингиз Айтматов асарлари 
таржимасидан бошлайлик. Айнан 
сизнинг “Қиёмат”га қўл уришингиз 
қандай кечганди?

– У маҳаллари Абдулла Орипов Ёзувчилар 
уюшмаси раиси эди. Бир куни мени ҳузурига 
чақириб қолди. Энди бутун дунёда “Қиёмат” 
романи турли шов-шувларга сабаб бўлаёт-
ган дамлар эди. Борсам, Абдуллажон Чингиз 
 Айтматовдан хат келганини ва рус тилида бо-
силган “Плаха”ни Иброҳим Ғафуров ўзбекча-
га таржима қилса  дея таклиф билдирганини 
айтиб қолди. Ўзбек халқига ҳурмат-эҳтироми 
баландлиги боис оқсоқолнинг ўзлари илти-
мос қиляптиларми, тезроқ ишга киришмасак 
бўлмас, “Шарқ юлдузи” журналиям кетма-кет 
босади, гаплашдим, деди шоир. Шундоғам бу 
буюк романни рус тилида ўқиб чиққанимдан 
бери ҳаяжонланиб юргандим. Бирданига ро-
зи бўлдим. Ишхонамдан рухсат олгач, “Шарқ” 
нашриёти томонидан ажратилган шинам ва 
сокин хонада жуда қаттиқ ишладим ва  уч ой 
деганда таржимани тугатдим.

– Эсимда, асарнинг биринчи 
номи “Кунда” эди-ку, нега ўзгариб 
қолди?

– Тўғри, биринчи номи “Кунда” эди, кейин 
“Қиёмат”га ўзгартиришни таклиф  этишди. Ас-
лида “плаха” сўзининг маъноси “кунда”, лекин 
дунё миқёсида “Қиёмат” бўлгани учун шундай 
номланди ва рамзий маънода оламнинг, қола-
верса, инсониятнинг хатарли тақдири шунга 
мосроқ эди ўша даврда. 

– Дунёнинг ярмини ўзининг ўткир 
қалами билан “забт” эта олган 
ёзувчи билан қачон кўришгансиз?

– Менимча, 1987 йиллар эди, “Қиёмат”ни 
ўзбекчага ўгирганимдан кейин Иссиқкўл фо-
румида учрашдик. Таржимамдан кўнгли ан-
ча тўлганини айтиб, миннатдорлик билдирди. 
Чунки аввалги қиссалари ҳам ўзбек китобхон-
лари орасида жуда машҳур эканидан хурсанд-
чилигини изҳор этганди. Умуман, ўзбек ада-
биёти ва адибларини ғоят қадрларди. Оддий 
мисол, Чингиз оғанинг Одил Ёқубов, Пиримқул 
Қодиров, Тўлепберген Қаипбергенов, Абдулла 
Орипов, Эркин Воҳидов, Асил Рашидов, Пир-
мат  Шермуҳамедов, Аҳмаджон Мелибоев, 
Мурод Муҳаммад Дўст, Хайриддин Султонов, 
Анвар Жўрабоев ва бошқа ижодкорлар билан 
салом-алиги, борди-келдиси кучли эди. Кейин 
етмиш йиллик юбилейида ҳам бир гуруҳ адиб-
лар билан бирга бордик қутлагани.

Энди сизга бир гапни айтайми, Чингиз 
Айтматов Оллоҳнинг нафақат биз туркий 
халқларга, балки бу дунёдаги барча ҳақсе-
вар, эрксевар ва айтиш мумкинки, маъри-
фатли  миллатларга берган гўзал бир инъ-
оми эди, десам хато бўлмаса керак. Ҳали 
эслаганим, Иссиқкўл форумида кўп бора 
кузатганман: ҳали у гуруҳ, ҳали бу гуруҳ ол-
дига бориб маслаҳатлашади, ҳар бир ишти-
рокчининг билдирган фикрини эшитиб, хоти-
расига муҳрлаб қўяр экан. 

Чингиз ака қўрқмас, жасоратли, ҳақиқат-
параст эди. “Ўзбеклар иши” ўртага чиққанида 
бизни қандай ҳимоя қилгани ҳали-ҳали кўпчи-
ликнинг эсида. Ёки атайлаб уюштирилган Ўш 
воқеалари содир бўлганида адашган, алдан-
ган миллатдошларига қарата “Ҳой, қирғизла-
рим, кўзларингни очинглар, ўз жигарларинг, 
туғишганларинг билан низолашасанларми? 
Ёвларнинг алдов-қутқусига учманглар, тўх-
танглар!” дея ҳайқирганини раҳматли Одил 
ака айтиб берганди.

– 1997 йил Бишкекда Марказий 
Осиё халқлари маданияти ассам-
блеясининг навбатдаги анжуманида 
бир гуруҳ таниқли ижодкор зиёли-
лар сафида журналист сифатида 
мен ҳам қатнашганман. Тақдирни 
қарангки, она Туркистонимизнинг 
абадий “байроғи”га айланган Чин-
гиз Айтматов билан суҳбатлашиш 
бахтига муяссар бўлганман. Тўғри-
си, шундай улуғ адибнинг болалар-
дек содда, дарёқалб эканига, 
қолаверса, ҳар бир лаҳзаси ҳисобли 
бўлмиш инсоннинг бир журналист 
учун икки соатча вақт ажратиб, чин 
дилдан самимий гурунг қилганидан 
ҳамон ҳайратга тушаман.

– Яна таъкидлайман, Чингиз Айтматов ав-
лиё зот эди. Биз тириклигида балки қадрига 
етмагандирмиз, унинг ўлмас асарлари моҳия-
тини тўғри англай олмагандирмиз. Бу рост, ле-
кин ҳозир унинг ҳар бир асарини қайта-қайта 
мутолаа қилиб кўринг, фикрланг-чи, бугунни 
қўяверинг, ҳатто келажакда инсониятни кута-
ётган маънавий ва ижтимоий хавф-хатарлар-
дан ҳам огоҳ этганига гувоҳ бўласиз.

– Иброҳим ака, энди яна бир 
қизиқ воқеани эшитинг: Чингиз 
Айтматов бундан 26 йил бурунги 
суҳбатда менга қизиқ бир ҳаёт 
ҳақиқатини айтиб бергани ҳамон 
эсимда: 1995 йили таъсис этилган 
Марказий Осиё халқлари маданияти 
ассамблеясини тузиш ғояси бежиз 
ўртага ташланмаганини ва бу эзгу 
мақсад замирида  улкан ер ости ва 
усти бойликларига эга ушбу мин-
тақа ҳудудида асрлар бўйи бир-би-
рига қондош, ён қўшни-жон қўшни, 
қуда-анда бўлиб яшаб келаётган 
ўзбек, қозоқ, қирғиз, туркман ва 
тожик халқлари ўртасида тинчлик, 
бирдамлик, аҳиллик ётганини 

қайта-қайта таъкидлаган эди. Ва 
насиб этса, бу хайрли ишлар дав-
латлараро ҳамкорлик даражасига 
кўтарилишини ва бу бешта респуб-
лика бирлашиб, Марказий Осиё 
давлатлари иттифоқи тузилишини 
орзу қилаётганини яширмаганди. 
Афсуски, матбуотда эълон қилинган 
суҳбатдан афсонавий адибимизнинг 
ушбу улуғ ниятлари акс этган до-
нишмандона фикрлари “ҳушёрлик” 
билан олиб ташланган эди. Замон-
нинг эврилишини кўринг, талотумли 
даврлар ортда қолди ва ниҳоят, 
2016 йилдан кейин Шавкат 
 Мирзиёев ташаббуси билан қўшни 
давлатлар ўртасидаги “музликлар 
даври” барҳам топди, ҳатто қушлар 
учиб ўтолмаётган, шафқатсизларча 
миналаштириб ташланган чегаралар 
очилди, ўзаро борди-келдилар 
бошланди. Бундай тарихий ўзгариш-
лар қондош ва қардош халқларни 
бугун яна қайтадан бирлаштиряпти, 
яқинлаштиряпти, тўғрими?

– Бу мавзу ниҳоятда нозик ва жумбоқли. 
Жавобсиз саволлар кўп. Нега шунча асрлар 
давомида бир-бирига оға-ини бўлиб келган 
халқлар қисқа давр ичида дарров бегонала-
шиб, ҳатто ёвлашиб кетди, деган савол мени 
ҳам қийнайди доим. Тасаввур қилинг, нима 
учун Ислом Каримовдай ақлли сиёсатчи раҳ-
бар ҳам бу қобиқдан чиқиб кетолмади? Ёки 
Нурсултон Назарбоев ва бошқаларни олинг. 
Нима, улардаги манманлик ёки минтақавий 
лидерлик касали устунлик қилдими? Меним-
ча, йўқ, сабаблари бошқа, яъни ҳамон дунёда 
гегемонлик даъво қилаётган давлатлар биз-
нинг бирлашишимизни хоҳламайди! Ўзларига 
имкони борича қарам бўлмоғимизни истаёт-
ганлар йўқ деб ўйлайсизми? Улар отдан туш-
саям ҳеч қачон эгардан тушмайди, укажон! 

Оддий мисол келтираман сизга: 27 дав-
латни бирлаштирган Европа иттифоқи бор, 
тўғрими? Уларда лидерлик даъво қилиш энг 
бемаъни иш саналади. Авторитаризмни хоҳла-
майди улар. Менинг назаримда, бирлашиш 
учун, энг аввало, халқларнинг ўзи тайёр бў-
лиши лозим экан. Европаликлар бу жараён-
га узоқ вақт тайёрланганини вақт исботлади. 
Демак, менинг фикри ожизимча, ўша Айтма-
тов ва бошқа зиёлилар тузган ассамблея ҳам 
йиллар ўтиб, Марказий Осиё давлатлари итти-
фоқига айланиши балки пухта ўйланган режа 
бўлгандир. 

Шу маънода айнан Ўзбекистон Президен-
тининг кейинги етти йил ичида биринчи нав-
батда Марказий Осиё ҳудудида жойлашган 
давлатлар раҳбарлари билан ўзаро самимий 
мулоқотлари, барча соҳаларда олиб бораёт-
ган тинчликсевар ташаббусларини халқла-
римиз тўла қўллаб-қувватлаётгани тарихий 
воқеадир. Қувончли жиҳати, давлатлараро 
босқичма-босқич амалга ошаётган бу каби 
ижобий ишлар, ким билади, балки сизу биз 
бугун муборак номини хотирлаётган Чингиз 
 Айтматовнинг азалий орзулари ижобат бўла-
ётганига ҳам ўзига хос бир ишорадир. 

– Сир эмас, сиз билан қайси 
мавзуда суҳбатлашмайлик, барибир 
гап айланиб яна жаҳон адабиёти-
нинг сара асарлари таржимасига 
келиб тақалаверади. Хўш, ай-
тинг-чи, буюк адиб Достоевский 
ижодига меҳр-муҳаббатингиз қачон 
пайдо бўлган?

– Дунё адабиётида психологик таҳлилда 
Достоевскийга етадигани кам. Лев Толстой 
ҳам тан берган. Унинг қаҳрамонлари айрим-
лар назаридаги рус халқигагина хос ҳаётий 
фожиалар эмас, аксинча, Айтматов тасвирла-

ганидек, бутун инсониятга тааллуқли бўлган 
миллионлаб тақдирлардир. Тирикчилик, турли 
азоб-уқубатларга гирифтор бўлиб яшаш учун 
ўзини ўтга, чўққа уриб курашаётган одамлар 
кўз олдингизда намоён бўлади. Достоевский-
нинг бошқа асарларини қўяверинг, “Иблис-
лар” романини бизнинг китобхонларимиз 
ўқиганида эди, ўзининг қандай миллат, қан-
дай халқ, қандай қавм эканлигини билишдан 
ташқари ўзининг нималарга қодирлигини ҳам 
теран англаб етарди.

– Айнан бизнинг мамлакатимизда 
китоб мутолааси ва тарғиботи 
масаласига давлат даражасида 
эътибор кўрсатилаётган бир пайтда 
бундай буюк адиблар асарларини 
мактабларимизни қўяверинг, ҳатто 
шу соҳага дахлдор олий ўқув юртла-
рида ҳам ўқитиш жуда абгор аҳвол-
да экани маълум. Ахир ўзимизнинг 
миллий адабиётимиз вакиллари 
ижоди ҳам ҳаминқадар ўрганил-
япти, Иброҳим ака?

– Биз зиёлилар барибир маънавиятимиз 
ва маърифатимизнинг ана шундай долзарб, 
оғриқли муаммолари ҳақида бонг уравери-
шимиз керак деб ўйлайман. Интернет асри, 
глобаллашув даври давом этаверсин, бун-
га ҳеч ким тўсқинлик қилолмайди. Лекин те-
левидение, радио, оммавий ахборот воси-
талари, борингки, ижтимоий тармоқлар ҳам 
даврийликдан, кундалик ахборотлар тарқа-
тишдан ташқари КИТОБХОНЛИК тарғиботи 
ва рекламасини кучайтириши шарт! Тошкент 
ёки бошқа шаҳар марказлари асосан инглиз, 
рус каби ажнабий ном-ёзувлардаги баннер, 
паннолар билан тўлиб ётибди. Нега шуларни 
ўзбекчалаштириш ҳақида ўйламаяпмиз? Ёки 
нега бирор жойда машҳур адибларимиз асар-
лари ё китоблари тарғиб этилмайди?  “Ўзимга 
керакли китоб ёки бадиий асар, газета-жур-
нални интернетдан, қўлимдаги замонавий 
планшет, айфонимдан ўқисам қулайроқ”, дей-
диганлар хато қилаётганини ҳали вақт кўрса-
тади. Ривож ланган давлатларда одамлар яна 
оммавий равишда китобхонликка қайтаётир. 
Сабаби, одамлар ортиқча ахборот, шов-шув-
лардан толиққан, безиб қолган асабларини, 
ҳар қандай бойликдан ҳам азизроқ соғлиги-
ни асраб қолиш учун тағин китобга мурожа-
ат этаётгани ҳақиқат. Шундай экан, у Досто-
евский, Абай, Робиндранат Тҳакур бўладими, 
Қодирий ё Кафка, Чехов ё Абдулла  Қаҳҳор, 
Жойс ё  Шукур Холмирзаев, Ҳамза ё  Шекспир, 
Шукшин ё Хайриддин Султонов,  Мурод 
Муҳаммад Дўст ё Набоков, Тоғай Мурод, Хур-
шид Дўстмуҳаммад ё Назар Эшонқул, Олим 
Отахон, Исажон Султон…бу рўйхат жуда узун. 
Мен фақат адиб ларни санадим, холос, шоир-
лар-чи? Шуларни кенгроқ тарғиб ва ташвиқ 
қилсак ютқазмаймиз ахир! Уларнинг қайси би-
рини ўқиш ва уқиш ўзимизга боғлиқ. 

– Бошқа халқларда билмадим-у, 
лекин бизнинг адабиётимизда қизиқ 
бир ҳолат кузатилади: яъни насрда 
эшитмаганман, аммо шеъриятимиз-
да шоирларни жинсга ажратиш 
урфга айланган... 

– Эслайлик, бизнинг классик шоирала-
римиз Нодира, Увайсий, Зебунисо, Маҳзу-
на ва бошқаларнинг ижод намуналарини 
раҳматли Тўхтасин Жалолов тўплаб китоб 
қилган эди. Умуман, аёл ижодкорларни таҳ-
лил қилсангиз, фиғон, алам, армон, изтиро-
бларни бошқача оҳанг, руҳда куйлаганига 
гувоҳ бўласиз. Қизиғи, бундай таъсир Зул-
фия опагача келди-ку! Ҳамид Олимжоннинг 
1944 йилги фожиали ўлимидан кейинги ёз-
ган шеърларини эслаш кифоя. Шоира ва шо-
ирни ажратиб турадиган энг кучли хусусият, 
бу ҳиссиётдир!

– Ниҳоят гап очилди, Иброҳим ака, 
келинг, шу баҳонада энди, 
XX аср ўрталари ва XXI асрнинг ўн 
йилликларигача ўзбек миллий шеъ-
риятида муносиб ўрин эгаллаб келган 
икки забардаст шоира 
– Ҳалима Худойбердиева ва Ойдин 
Ҳожиева ижодидаги жанговарлик, 
гўзал лирика, фақат аёлгагина хос 
латофатли ҳиссиёт, қолаверса, 
ватанпарварлик каби руҳий ва ижти-
моий мавзуларга тўхталиб ўтсангиз.

– Лиризмни оласизми ёки ҳиссиётлар-
ни қандайдир ўзига хос нозик ифодалашда 
ҳам улар орасида катта фарқ сезилади. Ҳа-
лимада соф маънодаги шиддатли ижтимо-
ийлик, публицистик руҳ ғоятда кучли эди. 
Унинг сиёсий ёхуд ижтимоий мавзуларда 
ёзган шеър ларида эрк, озодликни соғиниш, 
миллатпарастлик ҳисси ярқ этиб кўриниб ту-
рарди.  Ойдинда эса аёл, онага хос лирика 
устунлик қиларди. Уларнинг ижодини таҳ-
лил ва тадқиқ қилганда ҳеч қачон бир-бири-
га қиёслаш ёки қарама-қарши қўйиш мумкин 
эмас. Негаки, тарихда ҳали бирорта ми-
сол йўқки, иқтидорли ижодкор бир-бирини 
 такрорлаган бўлса. Шу маънода мен ҳар ик-
ки бетакрор шоирамизнинг адабиётимиз, на-
фис шеъриятимизга қилган хизмати ва кўр-
сатган  таъсирини ҳамиша қадрлайман.

– Билишимча, сиз раҳматли 
Ойдин опа билан эллик йиллик 
унутилмас умр йўлларини босиб 
ўтдингиз. Агар изн берсангиз, оила 
муҳити, оналик бахти ҳақида кейин 
бафуржа  тўхталсак-да, ҳозир  
холис бир мунаққид, олим сифатида 
шоира ижодига муносабатингизни 
билдирсангиз.  

– Ҳақиқий шоира сифатида қачон тушу-
ниб, англаб етгансиз демоқчисиз-да. Талаба-
лик маҳалимиз у биздан пастроқ курсда ўқир-
ди. Унинг биринчи китоби “Шабнам”(1970)га 
бағишлаб мақола ёзганман. Ўқиб кўрганимда-
ёқ юрагимга шундай тиниқ, самимий туйғулар  
тўкилганки, қаттиқ таъсирланганман. Тақдир-
ни қарангки, кейинчалик умр йўлларимиз бир-
лашди. Ойдин умрида ҳар куни шеър ёзмаган, 
қандайдир дақиқада бир нарса ёприлиб келиб 
қоладики, ўтириб, бурканиб ёзаверарди. Даф-
тарлари тўлиб кетарди. Кейин бўшашиб тўх-
тарди ва бошқа ишларга андармон бўлиб ке-
тарди. Сўнг бир, икки ой жим юрарди. Ҳатто 
чалғимасдан, ҳафталаб шеър устида ўтирган 
пайтлари бўлган. Шоша-пиша овқатга уннаб, 
менга қарашгач, яна столга мукка тушарди.

Кейинги пайтларда Ойдиннинг ижодий 
мероси миқёси, масштабини кўпам тушу-
ниб-тушунмай таҳлил қилинаётган ҳолатлар-
га ҳам гувоҳ бўлдим. Бир шоира туппа-тузук 
ёзган мақоласида унинг ижодини умумлашти-
риб, “сибизға шеърият” деб атабди. Бу фикр-
га умуман қўшилмайман. Сибизға оркестрга 
жўр бўлгувчи битта кичик соз, холос. Ғалати 
ўхшатиш бу. Ахир Ойдин Ҳожиеванинг бир хил 
оҳангдаги шеърлари кам-ку!  Кенгроқ қараш 
лозим эди. Масалан, жиззахлик адабиётшунос 
Насиба Ризаеванинг шоира ижодига бағиш-
ланган чуқур таҳлиллари анча пишиқ ва пухта 
ёзилган. Наим Каримов, Муҳтарама Улуғ, Қут-
либеканинг эълон қилган мақолалари ҳам кўп-
чиликка манзур бўлган.   

– Ойдин опа хасталикка чалинга-
нидан сўнг ҳам ижоддан тўхтамаган 
экан...

– Етти йилча аввал оёқлари қаттиқ оғриб, 
бир муддат даволаниб юрди. Шундаям ёза-
верди. Жасорат дейинми  ёки адабиётга фи-
долик дейинми, барибир соғлиғидан кўра ёз-

ган ва ҳали қоралама ҳолида тугамай қолган 
асарлари тақдирини кўпроқ ўйларди. Матбу-
отни тинмай кузатарди. Қандай ўткир мақо-
ла ё шеър, достон чиққани билан қизиқарди. 
Ўзи кўп йиллар бош бўлган “Саодат” ва бошқа 
жойларда ишлаётган оқибатли шогирдлари 
дам-бадам ҳолидан хабар олиб туришди. Бар-
чаларини доим дуо қиларди. Ҳеч қачон ноли-
мади,  Оллоҳга шукр қилди. Юраги тиниқ ойна-
дай тоза эди Ойдин опангизнинг!

– Энди айтинг-чи, икки улкан 
ижодкорнинг бир-бирини тушуниб 
яшаши, оила, рўзғор, ота-оналик 
вазифалари, устига устак, ижод 
билан машғул бўлиши осонми? 

– Мушкул десам ношукрлик бўлади. Қай-
си бир оилада нотинчлик, машақққатли кун-
лар бўлмаган?! Ҳаммасини мардона енгиб 
ўтиш осон эмас. Аммо биз, аввало, ижодкор 
қавмиданмиз, одамлар, эл-улус назаридаги 
инсонлар эдик. Тўғрими? Шунинг учун имкони 
борича бошқаларга ибрат бўлмоғимиз лозим-
лигини билардик. Бизлар иккита дарахтдай 
бир-биримизга тиргак бўлиб суяниб яшадик. 
Ишонасизми, ярим аср бирга яшаб, турмушда 
ҳар нарса бўлади-ку, Ойдин бирор марта мен-
га олайиб, бурнини жийириб ё қовоғини уйиб 
қараганини эслолмайман. Фарзандларимиз, 
невараларимизга ҳам умуман қаттиқ гапирма-
ган. Яна бир нарса мени ҳалигача ҳайрон қол-
диради, у ҳеч қачон йиғламаган. Шу даражада 
иродали, сабрли эканки, беш йилдан кўпроқ 
тўшакка михланиб, шунча дард, азоб чеккан 
бўлса-да, кўз ёшини кўрсатмади...

– Сўнгги саволим: Иброҳим ака, 
сиз профессионал ижодкорсиз, 
бадиий танқидда қанча шов-шувли 
мақолалар ёзганингиз ҳамон эсла-
нади. Адиб ё шоирлигингиз алоҳида 
мавзу. Ўзбек таржимашунослигида 
ўзига хос мактаб яратганингиз ҳам 
аён. Хўш, умрининг асосий қисмини 
таржимага бағишлаган инсон 
сифатида айтинг-чи, бу машаққат-
ли, азоб ва изтиробларга тўла 
меҳнат сизга нима берди?

– Кўнглимдаги саволни охири бердин-
гиз-да. Бошқа таржималарни санаб ўтир-
майман, “Иблислар”га қўл ураётганимда, аз-
баройи ўзбек ўқувчилари шу романни ўқиса 
ақлига ақл, илмига илм, тафаккурига тафаккур 
қўшилади деган умидда тили, ёзилиши жуда 
оғир бўлса-да, икки йил мих устида ўтирган-
дай чидаб, она тилимизга шу асарни ўгирган-
ман. Ишонасизми, беш миллион сўм қалам 
ҳақи теккан қўлимга. Одамлар Ғафуров жин-
ни бўлибди, ўқиш тугул, ҳатто таржима қилиб 
бўлмайдиган асарни ўзбекчалаштирибди-я, 
деган. Майли, русчасини ҳаммаям тушунмас, 
ахир мен ўз тилимизда содда қилиб ўқийдиган 
даражада тайёрлаб бердим-ку!  

Таржимонлик баъзилар ўйлаганидек осон 
иш эмас. Ўзимдан қиёс, зиёлилар, маърифат-
ли ўқувчилар мутолаа қилсин деб дунё адабиё-
тининг неча ўнлаб энг улуғ намуналарини рус 
тилидан ўгирдим. Жеймс Жойс нинг “Улисс 
саргузаштлари” романи дунёда энг машҳур 
биринчи китоб саналади. Қарийб 900 бетлик 
ана шу жозибадор асарни бизнинг халқимиз 
ҳам  ўқисин, қалбига сингдирсин, қон томи-
рига олиб кирсин, деган умидда минг азоблар 
ичра таржима қилдим. Қани энди бу ажойиб 
романни ўқиб, таҳлил қилаётган одамни менга 
топиб беринг, борми?

Қолаверса, мен бу нодир китоблар тар-
жимасига қўл ураётиб, виждоним олдида ай-
таман, айримларга ўхшаб, мўмай даромад 
топиш ёки бирор нарсаларни таъма қилиш 
ҳақида ўйлаб ҳам кўрмаганман. Аксинча, жа-
дид боболаримиз халқимизни маърифатли 
қилиш, мамлакатни  озод этиш ва мустақил 
юртнинг муносиб эгаси  бўлмоқ учун қандай 
курашган бўлсалар, мен ҳам бу таржималарни  
рўёбга чиқаришда худди шундай мақсадларни 
кўзлаганман.  

Сизга яна бир ҳақиқатни айтайми, дав-
латимизнинг энг олий унвони – Ўзбекистон 
Қаҳрамони, менинг ўйлашимча, аслида жаҳон 
адабиётининг буюк намуналарини ўзбек тили-
га ўгирганим учун берилган бўлса не ажаб? 
Истаймизми-йўқми, бу дурдона асарлар Ўзбе-
кистон маданияти тарихи учун катта янгилик. 
Ёки тўрт томлик “Ака-ука Карамазовлар”ни 
олинг, тўрт-беш йиллик умримни сарфладим. 
Бунинг учун кетган вақтим, асабимни нима би-
лан ўлчаш мумкин? Тағин денг, бўлиб-бўлиб 
берилган ўн беш миллион атрофидаги “гоно-
рар” шунча йиллик азобли меҳнатимни қоп-
лармикан? Бутун умримни ана шундай улуғ 
асарларга бағишлаганимни фақат ва фақат 
ёлғиз Худойим билади. Бундай қора меҳнатни, 
сизга кафолат бериб айтаман, дўстим, бошқа 
ҳеч ким ўлгандаям, ўлмагандаям қилмайди, 
қилолмайдиям! Мана шу гапимни ҳали эслаб 
юрасиз, Норқобил!

***
СУҲБАТИМИЗ НИҲОЯ-

СИГА ЕТМАЙ, ЧАЛА ҚОЛ-
ГАНИНИ СЕЗЯПСИЗМИ? 
БУ ТАБИИЙ ЭДИ, АЛБАТТА. 
ЧУНКИ ОЛДИНДА ҲАЛИ 
ЯНА ҚАНЧА ОЧИЛМАГАН 
МАВЗУЛАР – ХАЗИНАЛАР 
ТУРИБДИ. ИБРОҲИМ 
ҒАФУРОВ КАБИ ДОНИШ-
МАНД, АЛЛОМА ЗОТЛАР 
ҲАР КУНИ ТУҒИЛАВЕР-
МАЙДИ. ДЕМАК, ГУРУНГИ-
МИЗ ҲАМ ЯНА ДАВОМ 
ЭТАДИ!

Норқобил ЖАЛИЛ,
Ўзбекистонда хизмат кўрсатган 

журналист  

ÒÀÐÆÈÌÀ ҚÈÐÎËÈ

ЖИЗЗАХ 

ҚАШҚАДАРЁҚОРАҚАЛПОҒИСТОН РЕСПУБЛИКАСИ

СИРДАРЁ

ФОРИШДАН ТЎ£РИ ХОРИЖГА!

ЭЛГА 
НАФИМ 
ТЕГСА 
БАС

МИЛЛИЙ КАШТАЧИЛИК: 
ДУНЁ САРИ ЙЎЛ

БОТМОНДЕК КУЧНИ ШУКУ²ЛИ 
ЗАМОНДАН ТОПАМАН

Лайло ИЛҲОМОВА,
якка тартибдаги 

тадбиркор

Тадбиркорликни шунчаки 
ҳавас деб эмас, балки ҳаёти-
нинг мазмуни деб қарайдиган 
инсонлар учун бугун марказ 
ё чекка ҳудуд деган гаплар 
нисбий тушунчага айланган.  

Буни Жиззах вилоятининг Фо-
риш тумани мисолида ҳам кўри-
шингиз мумкин. Туманимизда  тур-
ли хил йўналишларда фаолиятини 
йўлга қўйган, иш ўринлари ярата-
ётган, халқимиз фаровонлигига ўз 
ҳиссаларини қўшаётган ишбилар-
монлар кўп. 

Момоларимиздан мерос бўлиб 
қолган турли хил тақинчоқ, кийим-
лар болалигимдан мени ҳайратга 

солиб келган. Бора-бора бу ҳайрат 
ўзига хос санъат  асари даражаси-
га кўтарилган Фориш ҳунарманд-
чилик анъаналарини тиклаш, янада 
ривожлантиришдек орзуга, орзу 
эса аниқ мақсадга,  ҳаракатга ай-
ланди.

Якка тартибдаги тадбиркор 
сифатида иш бошлагач,  ҳайра-
тимни туманимизга ташриф бу-
юраётган хорижлик ва маҳаллий 
сайёҳлар нигоҳида ҳам кўриб, 
санъатга, гўзалликка ошуфта-
лик, яратувчилик иштиёқи биз ўз-
бек аёлларига асрлар давомида 
ҳамроҳ бўлиб келаётганига ишонч 
ҳосил қилдим.

Ҳамма нарсага меҳнат, изла-
ниш, тинимсиз саъй-ҳаракатлар 
орқали эришилади. Шу боис, энди 
фаолият бошлаган пайтимда уч-
раган қийинчилик ва муаммолар-
ни сабр билан енгиб ўтишга ин-
тилдим. Устозларим, яқинларим, 
маҳаллий ҳокимият вакиллари ҳам 
ҳар томонлама қўллаб-қувватлаш-
ди, озми-кўпми тажриба орттир-
дим. Аста-секин ишларим йўлга 
туша бош лади. Дастлаб, маҳалла-

миздаги 8 нафар аёл билан фао-
лиятни бошладик, аста-секин уни 
кенгайтириб, ҳунармандчилик би-
лан бирга тикувчилик, савдо ва 
ўқув йўналишларини йўлга қўй-
дик. Айни пайтда 20 нафарга яқин 
доимий ва 50 дан ортиқ мавсумий 
иш ўринлари яратишга муваффақ 
бўлдик.

Тадбиркорлик фаолияти  на-
фақат моддий фаровонлик келтир-
гани учун, балки шу юртга, элга ке-
раклигимни англатиб тургани учун 
ҳам менга қадрли.    O‘zLiDeP фа-
оли бўлганим учун ҳам “Ишбилар-
мон аёл” кўрик-танловига жиддий 
тайёргарлик кўрдик. Бежиз “кўр-
дик” демаяпман. Чунки бу танлов, 
айтишим керак-да, мен билан бир-
га ишлаётган барча ходимларимиз 
учун ҳам ўзига хос мактаб вазифа-
сини ўтади. Биргаликдаги меҳнати-
миз самаралари кўрик-танловнинг  
республика ҳудудий босқичида 
ҳакамлар томонидан энг юқори 
баҳога сазовор деб топилгани, ўша 
кез Форишда бу хабарни телефон 
орқали эшитган опа-сингилларим, 
дугоналарим қанчалик қувончга, 

ҳаяжонга тушганини тасаввур қи-
лаверинг.

Бу беллашув орқали вилояти-
миздаги кўплаб ишбилармон аёл-
лар билан танишдим, янги ҳам-
корлар ҳам топдим. Энг муҳими, 
партиямиз томонидан биз ишби-
лармонларга бўлган юқори эъти-
борни ҳис қилдик.

“Йилнинг энг ишбилармон аё-
ли” деб топилганим жуда катта 
масъулият юклайди. Бу шарафли 
номга лойиқ бўлиш учун жуда кўп 
меҳнат қилишим, изланишимиз, ўр-
ганишим кераклигини англаяпман. 
Айни пайтда туманимизда ташкил 
этилаётган кичик саноат зонасидан 
5 гектар ер олиб, янги ишлаб чиқа-
риш лойиҳасини амалга ошириш 
ниятидамиз.

Мақсадимиз оддий. Насиб 
этса, форишлик ишбилармонлар 
яратган маҳсулотлар нафақат мам-
лакатимизда, балки хорижда ҳам 
довруғ таратади.

“XXI asr” мухбири 
Баҳром МИРЗАҚОБИЛОВ 

ёзиб олди.

Фарида ЯЛЛАҚОДИРОВА,
Шаҳрисабз туманидаги 

“Момиқ дўстларимиз”
МЧЖ раҳбари

Тадбиркорлик мени эл- 
юртга танитди. Жамиятдаги 
фаоллигимни оширди. Мендек, 
оддийгина тикувчи қизнинг бу 
қадар шараф топишида пар-
тия лойиҳалари ҳам яқиндан 
ёрдам берганини алоҳида таъ-
кидлашни истардим. 

Бугунги кунда “Қумқишлоқ” 
МФЙ таркибидаги қишлоқларда  
истиқомат қилаётган 50 нафар хо-
тин-қизни иш билан таъминлаган-
ман. Болажонлар жону дилим. Шу 
боис “Ширинтой” болалар боғчаси 
ташкил этиб, 30 нафар кичкинтой-
га тарбия беряпмиз. Уни кенгайти-
риб, 100 ўринли қилиш мақсадида 
излан япмиз.

“Ишбилармон аёл” кўрик-тан-
ловининг република ҳудудий босқи-
чида тайёрлаган маҳсулотларимни 
намоён этиш баробарида  ёшлар 
бандлигини таъминлаганим, тад-
биркорликни қай тариқа йўлга қўй-
ганим, маҳсулот ишлаб чиқариш 
борасида чеккан заҳматларим, 
ютуқларим ҳақида тўпланганларга 
сўзлаб бердим. Ироқи каштачилиги 
борасида тинимсиз изланиб, ўндан 
ортиқ қадимий кашталарни қайта 
кашф этдим. 

“Farida craft house” бренди асо-
сида қадимий каштачилик намуна-

лари инкишоф этилган  миллий ва 
замонавийликни ўзида мужассам-
лаштирган қўл иши намуналарим 
– дўппи, нимча, сумка, оёқ кийим-
лари, миллий ўйинчоқлар бежирим 
ҳамда чиройлилиги билан ажралиб 
туради.  Ҳар бир маҳсулотга ўзгача 
зеб ва чирой бағишлаётган миллий 
нақшлар жилоси харидорлар сони 
кўпайишига ёрдам бермоқда.  Кел-
гусида банкдан молиявий кўмак 
олиб, ишлаб чиқариш турларини 
кенгайтириш ва маҳсулот сифатини 
ошириш учун замонавий технологи-
ялар келтириш ҳаракатидаман.  Ҳар 
йили юзга яқин қизлар бизда кашта,  
миллий қўғирчоқлар тикишни ўрга-
нишади.  

Мана етти йилки, юртимизда 
хотин-қизлар бандлигини таъмин-
лаш, маънавиятини юксалтириш 
борасида улуғвор ишлар амалга 

оширилмоқда. Албатта, опа-сингил-
ларимизни ижтимоий, психологик, 
ҳуқуқий жиҳатдан қўллаб-қувват-
лаш баробарида уларга касб-ҳунар 
ўргатишда O‘zLiDeP томонидан ўт-
казилаётган тадбирлар яқиндан ёр-
дам бераётир. 

Депутатлар ва партия   фаол-
лари билан ҳамкорликда маҳал-
лаларда истиқомат қилаётган хо-
тин-қизларнинг бандлиги ва турмуш 
шароити билан яқиндан танишяп-
миз. Иш тополмай, моддий томон-
дан қийналиб уйида ўтирганларини 
имтиёзли тарзда касб-ҳунар ўрга-
ниши учун шароит яратиб беряпмиз. 

“ХХI asr” мухбири 
Сайфулла ИКРОМОВ ёзиб олди.

Гулчеҳра ҚАРШИБОЕВА,
Боёвут туманидаги 

“Болғали Қилич ака” 
фермер хўжалиги 

раҳбари, 
Халқ депутатлари туман 

кенгаши депутати 

Бугун тиббиёт, таълим, 
тадбиркорлик, ҳунармандлик 
ва бошқа соҳаларда хизмат 
қилаётган хотин-қизларимиз 
ўзларининг фаолликлари 
билан юртимиз ободлиги, хо-
надонларимиз фаровонлиги, 
фарзандларимиз тарбияси 
йўлида фидойилик кўрсатиб 
келишмоқда.

Боёвут туманид а “Болғали 
Қилич ака” фермер хўжалигини 
ташкил этганимда 27 ёшда эдим. 
2006 йилда хўжаликни атиги 5 ки-
ши билан бошлаган эдик. 

Ўтган йиллар, албатта, осон 
кечмади. Шундай бўлса-да, ти-
нимсиз меҳнат қилдик. Ҳозирда  
30 нафар маҳалладошим ёнимда 
суянчиқ, доимий иш билан банд.  
Меҳнат инсонни ёмон ўй-хаёллар-
дан асрайди, тоблайди, фойдали 
ишлар сари ундайди. Энг асосий-

си, у сизни элга, юртга танитади.  
2020 йили Президентимиз фар-
монига биноан “Меҳр-саховат” 
кўкрак нишонига муносиб деб то-
пилганимда бошим осмонга етган. 
2019 йилдан бери эса Халқ депу-
татлари Боёвут туман кенгаши де-
путатиман. 

Қўлимдан келмайди, деган 
сўзни умуман тилимга олмаган-
ман. Балки шунинг учун барча 
кўзлаган мақсадларимга эришиб 
келаётгандирман. Менга ҳар доим 
кўмакдош, елкадош бўлиб келган 
турмуш ўртоғим дунёдан ўтганига 
мана олти йил бўлди. Етти фар-
зандимни ҳам ота, ҳам она бўлиб 

вояга етказдим. Ҳозирда улар-
нинг олти нафарини касб-ҳунарли 
қилдим, кенжам Гулистон шаҳри-
даги Президент мактабида таҳсил 
олмоқда.

O‘zLiDeP ташаббуси билан 
анъанавий тарзда ҳар йили ўт-
казиб келинаётган “Ишбилармон 
аёл” кўрик-танловида фахрли би-
ринчи ўринга сазовор бўлганим 
ҳам меҳнатим ортидан келаётган 
ардоқнинг, партиянинг ўз элек-
торатига эътиборининг бир кўри-
нишидир. Шу кунларда туяқуш 
боқишни ҳам режалаштиряпман. 
Насиб этса, яна уч-тўрт маҳалла-
дошим ишли бўлади.  

Замира ҲОЖАМЕТОВА,
“Kungrad agro – solodka sistem” 

МЧЖ раҳбари, 
“Меҳнат шуҳрати” 
ордени соҳибаси

Бугун мамлакатимизда хо-
тин-қизларга бўлган эътибор ҳар 
қачонгидан юксак. Бунинг исбо-
тини ҳар қадамда кузатиш мум-
кин. Айниқса, гендер тенглигини 
таъминлашга қаратилган саъ-
й-ҳаракатлар самараси ўлароқ, 
хотин-қизларимиз кириб борма-
ган соҳа қолмади. Буларнинг бари 
тиниб-тинчимас, оқила, меҳнат-
каш аёлларимизнинг фаоллигини 
янада оширишга катта эътибор 
қаратилаётганидандир. O‘zLiDeP 
лойиҳаларидан бири бўлган 
“Ишбилармон аёл” кўрик-танлови 
ҳам  ана шундай мақсадли лойи-
ҳалардан саналади. 

Қарийб 15 йилдан буён тадбир-
корлик билан шуғулланаман. Даст-
лаб 12 нафар киши билан иш бошла-
ган бўлсам, ҳозирги кунда  уларнинг 
сони 185 нафарга етди. Илк пайтла-
ри  маҳсулотларимизни атиги иккита, 
яъни Корея ва Хитойга экспорт қил-
ган эдик. Бугун эса 14 давлат билан 
ҳамкорлик шартомаларини имзола-
ганмиз. Уларнинг талаб ва истакла-
ри асосида сифатли товар етказиб 
бераяпмиз. Фаолиятимиз – саломат-
лик учун ниҳоятда фойдали ва жаҳон 
бозорида талаб юқори бўлган қизил-
мия илдизидан қаламчалар кесиш, 
тайёрлаш, саралаш ва қутиларга жой-
лаштиришдан иборат.  

Фирмамиз ўзининг “Product of 
Uzbekistan”, “Made in Karakalpakstan” 
бренди  ва логотипига эга. Бу ном 
остида тадбиркорлик қилиш ва ду-

нёни забт этиш менга юксак фахр ва 
ифтихор бағишлайди. Она юртимиз 
шаъни, обрўсини сақлаш ва танитиш 
учун ҳам товар ва хизматларимизни 
сифатли ҳамда талаб доирасида бў-
лишига интиламиз.  Чорвачилик ва 
боғдорчилик  билан ҳам  шуғуллана-
миз. 2020 йил Австриядан Голштейн 
наслли молларни олиб келган эдик. 
Ҳозирда халқни арзон гўшт ва сут 
маҳсулотлари билан таъминлаяпмиз. 

Бугун аҳоли бандлигини таъмин-
лашга нафақат давлат, ҳар бир инсон 
ўз ҳиссасини қўшмоқда. Қўнғирот, 
Тахиатош тумани ва Нукус шаҳрида-
ги энг чекка қишлоқ ва маҳаллаларда 
яшаётган ишсиз хотин-қизлар билан 
суҳбатлашиш асносида 33 нафари-
ни касаначиликка жалб этдик. Айни 
дамда улар шу соҳада банд.  Тад-
биркор учун ҳар дақиқа ғанимат, ҳар 
вақт олтинга тенг. У ўз устида мутта-

сил изланиши, тажрибасини ортти-
риб турмоғи даркор. Шу боис  тинмай 
изланаман, чет давлатларда тажриба 
алмашиб келаман.

Буни қарангки, жорий йил мен 
учун янада омадли келди: камтарин-
гина меҳнатим юқори баҳоланди. 8 
март – Халқаро хотин-қизлар куни 
байрами арафасида Президентимиз 
томонидан “Меҳнат шуҳрати” ордени 
билан тақдирландим, “Ишбилармон 
аёл” кўрин-танловининг республи-
ка ҳудудий босқичида ғолиб бўлдим. 
Тўғри, танлаганимиз осон соҳа эмас, 
аммо мана шундай эътироф этилга-
нингда тортган барча машаққатла-
ринг унут бўлади. Янада ишлагинг, шу 
юрт, шу эл корига янада ярагинг ке-
лади. Ботмондек кучни мана шундай 
паллаларда топасан киши. Уларни эз-
гу амалларга сарфлаш қолади, холос.

Саҳифани “XXI asr” мухбири Нурхон ЭЛМИРЗАЕВА тайёрлади.

ЖИЗЗАХ ТОМОНЛАРДА ОРОЛБЎЙИ ҲУДУДЛАРИДА

O‘zLiDeP Жиззах вилоят 
кенгаши томонидан “Янги 
ҳаёт учун, Янги Ўзбекистон 
учун!” шиори остида ўткази-
лаётган байрам тадбирлари 
давом этмоқда.

Ватанимиз мустақиллигининг 32 
йиллик тўйига бағишланган очиқ му-
лоқотларнинг навбатдагиси Жиззах 
шаҳридаги “ИРУСКОН” масъулияти 
чекланган жамиятида ташкил этилди.

Тадбирнинг  айнан саноатлашган 
ҳудудда уюштирилгани бежиз эмас, 
албатта. Чунки истиқлол йилларида 
юртимизда амалга оширилаётган ва 
сифат жиҳатдан янги босқичга кўта-
рилган ислоҳотлар самараси замо-
навий саноат корхоналари мисолида 
яққол кўзга ташланмоқда.

Йилига 22 минг минг тонна шоко-
лад ва қандолат маҳсулотлари ишлаб 
чиқариш имконига эга бўлган мазкур 
корхонада ҳозирги кунда 350 нафар 
кишининг доимий бандлиги таъмин-
ланган. Аслида бу жой яқин-яқинлар-
гача қаровсиз эди. Даштдаги 6 
гектардан ошиқ майдонда лойиҳа қий-
мати 15 миллион долларни ташкил эт-
ган “ИРУСКОН” МЧЖнинг иш бошла-
ши, дарҳақиқат, улкан бунёдкорлик 
жараёнининг амалий натижаси бўлди.

Очиқ мулоқотда алоҳида таъкид-
ланганидек, мустақиллик йиллари-
да кўҳна тарихимиз, бой меросимиз, 
муқаддас динимиз, урф-одат ва анъ-
аналаримиз қайта тикланди. Меҳр-оқи-
бат, бағрикенглик ҳамжиҳатлик ка-
би олижаноб фазилатлар, миллий ва 

умумбашарий қадриятларга ҳурмат, 
Ватан тақдири ва келажагига дахлдор-
лик туйғуси юрагимизнинг туб-тубидан 
ўрин олди. 

Янги Ўзбекистонни барпо этиш 
ва уни жаҳонга тараннум қилиш бўйи-
ча мақтанса арзигулик ютуқлар қўлга 
киритилмоқда. Қисқа муддатда эри-
шилган бу ютуқлар халқаро жамоат-
чилик томонидан ҳам эътироф этилиб, 
ватандошларимизнинг онгу тафакку-
ри, дунё қараши ўзгармоқда. Улар ис-
лоҳотлар самарасини кундалик ҳаёти-
да ҳис қилиб яшамоқдалар.

Сўнгги йилларда “Инсон қадри 
учун” деган эзгу ғоя асосида халқи-
мизнинг фаровонлигини янада оши-
риш, иқтисодиёт тармоқларини транс-
формация қилиш ва тадбиркорликни 

жадал ривожлантириш, фаол фуқаро-
лик жамиятини шакллантиришга қара-
тилган ислоҳотларнинг устувор йўна-
лишлари белгилаб олинди. “Инсон 
– жамият – давлат” тамойили давлати-
мизнинг энг олий мақсадига айланди.

Мулоқот иштирокчилари мус-
тақиллигимизни мустаҳкамлаш ҳар 
биримизнинг шарафли бурчимиз 
эканлиги,  айниқса, малакатимизда-
ги етакчи сиёсий куч бўлган O‘zLiDeP 
маслакдош лари  ўз меҳнати, интилиш 
ва саъй- ҳаракатлари билан “Янги ҳа-
ёт учун, Янги Ўзбекистон учун!” деган 
даъватга муносиб бўлишлари лозимли-
гини таъкидлаб ўтдилар.

Баҳром МИРЗАҚОБИЛОВ,
“XXI asr” мухбири

Истиқлол тантаналари ни-
шонланган кунларда у Нукусдан 
анча олисга йўл олди. Тўғрироғи, 
мўйноқлик ёшлар билан учрашиб, 
мустақилликнинг моҳияти ва аҳа-
мияти хусусида дилдан суҳбат-
лашди.

Ишбилармон аёл кейинги 
йилларда хусусий мулк ва ки-
чик бизнес эгалари манфаат-
ларини ишончли ҳимоялашни 
таъминлаш, тадбиркорликни 
жадал ривожлантириш йўли-
да олиб борилаётган ислоҳот-
ларнинг амалий натижалари 
хусусида батафсил сўз юрит-
ди. Ҳар бир оилада реал даро-
мадга эга бўлишга мойил лик 
ҳисси шаклланаётгани улар-
нинг ташаббуслари давлат 
томонидан рағбатлантирила-
ётгани ҳосиласи эканини таъ-
кидлади. 

Буларнинг барчаси мамлака-
тимизда ишлаб чиқариш ва хиз-
матларнинг мисли кўрилмаган 
турлари, кўплаб янги иш жойла-
ри юзага келишига асос бўляпти. 
Халқ онги ва тафаккури, дунёқа-
рашининг ўзгаргани мустақил-

лик йилларида эришган энг катта 
бойлигимиздир. 

Мўйноқлик йигит-қизлар 
кейинги йилларда кредит ва суб-
сидия олиш, лицензия, кўчмас 
мулк ва ресурсларга эга бўлиш, 
экспорт каби масалаларда кўп-
лаб янги имконият ва шароит-
лар яратилаётганидан мамнун-
лигини изҳор этишди. Ортиқча 
текшириш лар, нақд пул, валюта 
ва хом ашё бўйича мавжуд чек-
ловлар, тўсиқ ва ғовларнинг ак-
сариятига барҳам берилгани, ай-
ниқса, қувонарли.

Энг асосийси, давлат идо-
раларида тадбиркорларга нисба-
тан муносабат ўзгарди, жами-
ятда уларнинг обрўси ва мавқеи 
кун сайин ортиб бормоқда. На-
тижада ички ва ташқи бозорда 
ўз мустаҳкам ўрнига, нуфузи ва 
брендига эга бўлган ҳақиқий тад-
биркорларимиз синфи шакллана 
бошлади.

Иқтисодиётимиз таянчи ва 
ислоҳотларимиз локомотиви-
га айланган  тадбиркорлар учун 
имконият ва шароитлар ёшларни 
бизнес йўлини танлашга унда-

моқда. Авваллари тадбиркорлар 
учун  бундай шароитлар бўлмаган 
эди.

– Туризм соҳасида бизнес 
очиш ниятида бўлган ёшлар шу 
соҳада бир йил давомида тажри-
ба тўплаб олишини маслаҳат бер-
ган бўлар эдим, – дейди Амина 
Бекжанова. – Бу борада нима ёр-
дам керак бўлса, мен тайёрман.

Мухтасар хулоса ўрнида 
таъкидлаш жоизки, Амина Бек-
жанова 25 нафар ёшни доимий 
иш билан таъминлаган. Қорқал-
поғистон Республикасига кела-
ётган сайёҳларга 12 турдаги хиз-
матларни кўрсатиш бўйича катта 
тажриба тўплаб, ўзига хос мактаб 
яратган. 

Учрашув якунида тадбиркор 
аёл ёшларни қизиқтирган барча 
саволларга батафсил  жавоб бер-
ди. Хуллас, Мўйноқдаги мулоқот 
тиллардан дилларга кўчиб, нав-
қирон авлод вакилларига моти-
вация бағишлади. 

O‘zLiDeP Қорақалпоғистон 
Республикаси кенгаши 

матбуот хизмати

УЧ ХОНАЛИ УЙ ҚАНИ?
Маҳалламизда бир чироқчилик ака яшардилар. Раҳматли қўй боқиб, мол 

сўйиб, тирикчилик қилар эдилар. Бир куни юракларини ёриб қолдилар:
Ўғиллардан, ҳеч бўлмаса, биттаси одам бўлсин деб, уч хонали уйимни со-

тиб, ўқишга қўйгандим. Уйланган, бола-чақалик. Чиқарай, бир ҳовлида икки 
келин сиғишмай қоляпти, десам, уй йўқ.

Нима иш қилади ўша “одам бўлган” ўғлингиз? – деб сўрадим.
Адвокат.
Юристларнинг ойлиги кўп катта бўлмайди, – дедим. Бошқа нима дейман? 

“Ҳозирги замонда бой бўлиш учун ҳаромхўрлик қилиш шарт эмас”, дейманми? 
Дейишга-ку, дерман. Лекин бунга у кишини ишонтира оламанми?

 “Юридик соҳада ўқиса, бўлди, почка-почка пулнинг тагида қолади”, деб 
ўйлаганлар-да, ҳаром топишини орзулаб ҳаром пул берганлар-да, бечора.

Ғалати эмасми?
Ахир, биз одаммиз-ку!

ИШ ЖОЙИ АНҚОНИНГ 
УРУҒИМИ?

Бухородан қўнғироқ бўлди. Бир танишимизнинг қизи тиббиёт коллежи-
да ўқир экан. Шуни, дейлик, “а” йўналишдан “б” йўналишга ўтказишга тўғри 
келаётганмиш-да. Вилоят ўрта махсус таълим бошқармаси ҳал қила олмабди. 
Вазирлик билан гаплашиш керак эмиш.

Ўзи бир коллеж бўлса, ўқиб, битиравермайдими? Кейин балки олий таъ-
лим муассасасига кирар.

– Йўқ-да, бошқа гап бор, – деди танишим. – Келинингиз мактабда ҳамши-
ра бўлиб ишлайди. Қизимиз ўқишни битириб келган пайтда у пенсияга чиқа-
ди. Мактаб директори қизимизни онасининг ўрнига ишга олишга кўнди. Бу ёғи 
пишган, ака. Лекин, қурғур, у ўқиётган йўналишнинг дипломи бунга имкон бер-
мас экан. Шунинг учун алмаштирсак, мос келади, тайёр иш жойи қўлдан кет-
майди-да.

Эҳ-е, ҳаёт шунчалар майдалашиб кетганми? Аввал кирган ўқишини битир-
син. Бир иш бўлса, топилар. Бахти чопса, турмушга чиқиб, узоқларга ҳам тушиб 
кетар. 

Наҳотки, бир кишининг иш топиши шу қадар мураккаб масалага айланиб 
қолган бўлса. Ўзи ҳамшира қанча маош олади? Шунга шунча ота гўри қозихо-
нами? Қинғир йўл билан бўлса ҳам, пора бериб бўлса ҳам, шу қизнинг таълим 
йўналишини алмаштириш керак эмиш-да энди.

Ғалати эмасми?
Ахир, биз одаммиз-ку!

ЙЎҚ ЖИЯННИНГ 
“ТАШВИШ”И

Сирдарё вилояти ички ишлар бошқармасига маъруза ўқиш учун бордим. 
Қайтишда бир ҳайдовчи уйгача келтириб қўйди. Вилоят ички ишлар бошқар-
масининг кадрлар масаласи бўйича ўринбосари кузатиб қўйганини кўрганди. 
Йўлда гап бошлаб, кимман, нимаман, қаерда ишлаганман, ҳозир нима иш қи-

ламан – ҳаммасини билиб олгиси келади-ей. Охири аниқ мақсадга кўчиб қўя 
қолди:

Бир жияним бор. Шуни ички ишларга жойлаш керак. Бўй-басти тўғри ке-
лади. Зам билан яхши экансиз. Одамгарчилигини қиламиз, тоға. Бир оғиз га-
пингиз-ку. Сиздан нима кетди?

– Мендан кўп нарса кетади, – дедим. – Биринчиси, обрў кетади. Мана, ҳо-
зир иззат-ҳурмат билан келиб, маъруза ўқиб, адолатдан, ҳалолликдан, кор-
рупцияга йўл қўймасликдан гапириб кетяпман. Кейин ўзим ҳам шу коррупцияга 
аралашиб қоламанми?

Хуллас, бу ҳайдовчининг оши пишмади. У мендан хафа бўлди. Мен ундан 
қанчалар хафа бўлганимни, афсуски, сезгани ҳам йўқ.

Орадан ойлар ўтди. Вилоят ички ишлар бошқармаси яна маърузага чақир-
ди. Бу гал бошқа бир ҳайдовчи уйгача олиб келадиган бўлди. Яна бошқарма 
бошлиғининг ўринбосари ҳурмат-иззат билан кузатиб қўйди. Йўлда яна худди 
ўтган сафаргидай, ишонаверинг, айнан ўша сценарий асосидаги суҳбат бўлиб 
ўтди. Яна ўша жиян, яна ўша бўй-баст, яна ўша “зам” билан яхшилигим, яна ўша 
“мендан нима кетгани”...

Йўқ! Бу икки кишининг ҳам милицияга ишга кирмоқчи бўлган жиян-пияни 
йўқ аслида. Агар кўнсам, дарҳол топади. Унинг фалон пулини шилиб, ярмини 
менга бериб, ярмини чўнтагига урмоқчи.

Шундай таппа-тайёр имкониятни бой берсинми, ахир?! 
Астағфируллоҳ! Миллатимиз шунчалар шайтонлашиб кетдими, а? 
Ё давлат идораларида ишлаганларнинг ҳаммаси шу ишлар билан шуғул-

ланадими?
Яшашнинг бундан бошқа, яъни тўғри йўллари қолмаганми, нима бало? 
Бунақада келажак нима бўлади?
Ғалати эмасми?
Ахир, биз одаммиз-ку!

ТАДБИРКОРЛИКНИНГ 
ШАРҚОНА “ЙЎЛ”И

Яхшиям, ижтимоий тармоқ дегани бор. Ён-веринг, қўни-қўшнингдан ха-
бардор бўлиб турасан.

Яқинда Қирғизистон Президенти Садир Жапаров бир ҳангома (анекдот) 
айтиб берди.

...Бир остоналик, бир бишкеклик йигит Москвада йўл қурилиши бўйича 
инс титутни битириб, юртига қайтибди. 

Орадан бир йил ўтиб, қозоқ йигит қирғиз курсдошини Остонага чақириб, 
чой берибди. Қараса, у икки қаватли ҳовлида турар, “Мерседес 600” русумли 
қимматбаҳо машина минар, дала ҳовлига ҳам эга экан.

– Бир йилда қандай қилиб бу қадар бойиб кетдинг? Ахир, мен бир хонали 
уйда оилам билан тураман. Маошим еб-ичишимга зўрға етади, – дебди меҳмон.

Мезбон иккинчи қаватдаги меҳмонхонасининг деразасини очиб:
– Ҳўв йўлни кўряпсанми? – дебди. – Шу йўлни мен қурдим. Четидан беш, 

асфальтидан бир сантиметр қисқартирдим, мана, бойиб кетдим.
Орадан уч ой ўтибди. Энди қирғиз йигит остоналик курсдошини Бишкекка 

меҳмонга чақирибди. Қараса, уч қаватли уй, “Мерседес 600”дан ҳам қиммат-
роқ машина, дала ҳовли, чет элнинг мебели, идиш-товоқ.

– Уч ойда қандай қилиб бу қадар бойиб кетдинг? Ахир, бир хонали уйда 
яшашингни айтган эдинг-ку? – деб сўрабди ҳайрон қолиб остоналик курсдо-
ши.

Мезбон учинчи қаватдаги меҳмонхонасининг деразасини очиб:
– Ҳўв эски йўлни кўряпсанми? – дебди. – Шуни мен янгидан қуришим ке-

рак эди. Қурмаёқ қўя қолдим, мана, бойиб кетдим...

Бу билан давлат раҳбари: “Бизда коррупция Қозоғистондагидан ҳам бад-
тар аҳволда”, демоқчи бўлди.

Ғалати эмасми?
Ахир, биз одаммиз-ку!

БЕАЙБ АЙБДОР
Ҳангома ҳангомага улашади-да.
Ўзбекистонимизнинг йирик корхоналаридан бири бўлмиш “Навоийце-

мент” ишлаб чиқариш бирлашмасида бир ҳангома айтиб бердим.
Янги коллеж қурилиши битиб, 1 сентябрда очилиш тантанаси ўтаётган 

экан. Шу пайт коллежга киравериш эшиги устидаги айвон тўпир-тўпир тўкилиб 
кетибди-ку.

Арматура, ғишт ва цемент устидан жиноий иш қўзғатилиб, суд бошланибди.
– Мени нега чақирдингизлар? – дебди қаттиқ норози оҳангда арматура. – 

Турган жойимда турган бўлсам! Тушиб кетмаган бўлсам? Мана, тушиб кетган-
лар жавоб берсин!

– Арматура тўғри айтяпти, – дебди ғишт. – Мени ҳам қонунсиз равишда 
судга таклиф қилгансизлар! Тушиб кетган бўлсам ҳам, мана, бут-бутун туриб-
ман-ку! Тушиб кетганим учун мен бошқаларни судга беришим керак, аслида!

– Арматура билан ғиштнинг айби борми-йўқми, бу нарсага асло аралаш-
майман, – дебди цемент. – Уларни билмадим-у, лекин мени мутлақо хато тарзда 
судга чақиргансизлар! Ахир, мен бу жараёнда умуман иштирок этмаганман-ку! 
Ишонмасангизлар, боринглар, экспертиза қилиб кўринглар!..

Хўш, цемент мутлақо қатнашмаган бўлса, у кимларнинг участкасига кет-
ган?

Қозоқча, қирғизча бозор иқтисодиётини кўрдик. Нима, бу ўзбекча бозор 
иқтисодиётими?

Ғалати эмасми?
Ахир, биз одаммиз-ку!

Султонмурод ОЛИМ,
Ўзбекистонда хизмат кўрсатган маданият ходими

ÀÕÈÐ, ÁÈÇ ÎÄÀÌÌÈÇ-ÊÓ!

ИСТИҚЛОЛ ТУҲФАЛАРИ  
ҲАР ҚАДАМДА НАМОЁН

МЎЙНОҚЛИКЛАРНИ 
РУҲЛАНТИРГАН МУЛОҚОТ

O‘zLiDePнинг 
Оролбўйи ҳудудидаги 
фаолларидан бири, 
мустақиллигимизнинг 
32 йиллига арафасида 
Президентимиз фар-
монига биноан “Дўст-
лик” ордени билан 
тақдирланган таниқли 
тадбиркор Амина 
Бекжановани қо-
рақалпоғистонликлар 
яхши билишади ва 
олижаноб ишларини 
эътироф этишади. 

ЎТАР ДУНЁ – ЎЛАР ДУНЁ, ҲАММАМИЗДАН ҚОЛАР ДУНЁ

ТАРИХИ ЙЎҚ, ЯСАМА ВА СОХТА НОМЛАР
ЎЗБЕКИСТОНДА ЎЗБЕКЧА ТОПОНИМЛАР НЕГА ФОРС-АРАБЧА 

СЎЗЛАРГА АЛМАШТИРИЛЯПТИ?
Жой номлари ҳудудларнинг, 

мамлакатларнинг тарихи, қадрият-
лари, миллий мансублигини ўзида 
акс эттирувчи муҳим восита сана-
лади. Шу боис Совет иттифоқи 
даврида жойларни номлашда 
коммунистик ғоя ва мафкура 
талабларига риоя этилган бўлса, 
мустақиллик йилларида қишлоқ, 
маҳалла, шаҳар ва туман номлари 
миллий қадриятларимиздан келиб 
чиқиб ўзгартирилди.

Конституциямизга кўра, Ўзбекистонда 
давлат тили ўзбек тили. Шунингдек, мамла-
катимизда бошқа миллат ва элат вакиллари 
азалдан яшаб келади. Шу боис юртимизда-
ги тарихий жой номлари орасида туркий (ўз-
бек), форсий, сўғдий, арабий номлар бирдек 
учрайди. Бу ҳолатни қўшни мамлакатларда 
ҳам кўриш мумкин. Масалан, Тожикистон ҳу-
дудида шу пайтга қадар юзлаб туркий топо-
нимлар мавжуд бўлган бўлса, Ўзбекистон, 
 Қозоғистон, Қирғизистон, Туркманистон син-
гари туркий давлатларда форсий жой номла-
рини ҳам учратамиз.

Бироқ аксар Марказий Осиё мамлакатла-
ри жой номларини давлат тили талабларидан 
келиб чиқиб ўзгартирган. Масалан, туркман-
лар Тошҳовузни Дашоғуз, қозоқлар Чимкент-
ни Шымкент, қирғизлар Ўшни Ош, Қорасувни 
Кара-суу деб номлашади ва барча ҳужжат-
ларда шу тарзда ёзилади. Бу ҳолат, айниқса, 
Тожикистонда яққол кўзга ташланади. Мам-
лакат раҳбарияти кўрсатмасига кўра, сўнгги 
йилларда туркий ўзакка эга топонимларнинг 
деярли барчасидан воз кечилди, бир қан-
ча ўзбек топонимлар шакли ўхшаш бўлса-да, 
маъноси бош қача форсий номлар билан ал-
маштирилди. Хусусан, Қумариқ – Кумарг, Қу-
моқ – Хумроғ, Бешкент – Вешканд деб атал-
ди. Қоратегин, Қизили, Чимқўрғон, Жирғатол 
сингари номлар Рашт, Лолазор, Чимқалъа, 
Лахш каби топонимларга алмашди. Ҳатто энг 
камида тўрт юз йиллик тарихга эга “Қўрғон-
тепа” ҳам сунъий тарзда “Бохтар”га айланти-
рилди. Ҳолбуки, бу шаҳар тарихда ҳеч қачон 
Бохтар деб аталмаган. Шунчаки, қўшнилар қа-
димий Бақтрия номини шу тахлит тикламоқчи 
бўлишган, шекилли.

Албатта, мамлакат ҳукумати ўз ҳудуди-
ни хоҳлаганча номлашга ҳақли. Қозоқлар ўз 
юртини қозоқча, туркманлар туркманча, то-
жиклар тожикча номласа, бунинг нимаси 
ёмон? Шундай экан, ўзбеклар-чи? Нима учун 
ўзбеклар ўз юртини, ўз шаҳар ё қишлоқлари-
ни ўзбекча номлаши мумкин эмас? Бизда ҳам 
Шаҳрисабз, Сариосиё, Оҳангарон, Ҳазорасп, 
Пешкў, Панжоб, Конимех, Себзор сингари 
юзлаб форсий ўзакка эга номлар бор. Май-
ли, биз қўшниларимизга ўхшаб, юртимиздаги 
қадимий номларни ўзгартирмайлик. Зотан, 
минтақамизда азал-азалдан туркий ва форсий 
халқлар аҳил-иноқ бўлиб яшаб келади. Аммо 
бугунги кунда қўшни давлатлар жой номла-
рини ҳам ўз миллий сиёсатига мослаштириш 
йўлидан бораётган экан, биз ҳам бу ҳақда ўй-
лаб кўрсак ёмон бўлмасди. Лоақал, эски тур-
кий номларни янгича арабий, форсий, ҳатто 
инглизча-французча номлар билан атамасак 
яхшийди?!

Бир неча йилдан бери матбуотда янгила-
наётган жой номлари ҳақидаги материалларни 
кузатиб бораман. Уларда ҳам ўзбекча атайлик, 

ажнабий сўзлар жойларни тўлиқ ифодалаб 
бермайди, тарихни билдирмайди, каби гаплар 
ёзилади, бироқ самарасиз... Аксинча, сунъий 
ном ўзгартиришлар авж олаётгандек Ўзбекис-
тонда. Масалан, биргина Самарқандда Кеч-
келдикни Боғишамол, Қўйбоқарни Гулобод, 
Қўшсигирни Истиқлол, Бешпахсани Бинокор, 
Қозоқолдини Бунёдкор, Кампирўлдини Машъ-
ал, Қўтирбулоқни Саховатга ўзгартиришди. 
Яқинда Тошкент шаҳридаги кўчаларнинг бири-
га ғирт форсий сўз бирикмаси – “Меҳридил” 
деб ном беришибди. Бизнингча, қулоққа хийла 
хунук эшитилади, деган важ билан ушбу топо-
нимлар чиройли, баландпарвоз ва, энг ёмо-
ни, ҳеч бир тарихий асос, ўзакка эга бўлмаган 
атамаларга алмаштирилган. Ҳолат ачинарли, 
ахир, бошқаларнинг оқ юз боласини ўзимиз-
ни қоравой фарзандимиздан афзал кўрмай-
миз-ку?!

Қонунимизда географик объектларнинг 
номлари давлат тилида акс эттирилиши керак-
лиги белгиланган. Шунга қарамай, нима учун 
бугунги кунда ҳаммага таниш бўлиб қолган 
ўзбек тилидаги жой номлари арабча-форсча 

сўзлар билан алмаштирилишини тушунолмай-
ман. Бундан юз эллик йил аввал боболаримиз 
“Оқпошшо ҳазратлари бизга марҳамат қилди-
лар”, дея ўзбекча “Мингтепа”нинг номини ара-
бий “Марҳамат” билан алмаштирган экан. Ле-
кин шу яқин йилларда соф ўзбекча ўзакка эга 
бўлган “Тўйтепа” номини форсча-арабча “Ну-
рафшон”га, ўзбекча “Бўз”ни форсий “Бўстон”-
га  алмаштириш кимга керак бўлди?

Яқинда журналист Акмал Мирзонинг бир 
видеомурожаатига кўзим тушди. Унда мам-
лакатимиздаги Қорахитой, Ўрдакбурун, Ет-
ти қашқа, Эски Қовунчи, Бешкал, Қайсарқўй 
ва яна ўнлаб жой номларини алмаштириш 
таклиф қилинган. Бу таклиф журналистнинг 
ўзидан чиққанми ё кимдир шунга даъват қил-
ганми, буниси менга қоронғи. Аммо мазкур 
топонимлар ўрнига таклиф этиладиган янги 
номлар ё арабий, ё форсий ўзакдан олини-
шига шубҳа қилмайман. Тўғри, тилимиздаги 
сўзларнинг бир қисмини форсий, арабий сўз-
лар ташкил қилади. Шу боис кўпчилик “Ахир, 
Гулзор, Истиқлол, Боғ, Гулобод номлари ўз-
бекча эмасми?” дейиши мумкин. Ҳамма гап 

шунда-да . Бу сўзлар соф ўзбекча эмас, форс 
ва араб тилларидан ўзлашган сўзлардир. Ким-
лардир ё атайин, ё билиб-билмай эски, дабду-
рустдан айтилганда қулоққа хунук эшитилади-
ган жой номларини умуман ўзбек тилининг туб 
ўзагига ёт сўзлар билан алмаштиришга ҳара-
кат қилаётгандек...

Маъноси ё талаффузи хунук жой номла-
рини алмаштириш керак бўлса, юртимизда бу 
каби форсий топонимлар ҳам истаганча топи-
лади. Айтайлик, Самарқанд вилоятидаги Боғи 
Зоғон (Қарғалар боғи), Луччакон (яланғочлар), 
Лаби ғор (ғорнинг лаби), Калангар (кетмон-
чи); Фарғона вилоятидаги  Сариканда (узил-
ган калла), Бухоро вилоятидаги Говкушон 
(сигир сўювчилар), Гадойхона,  Шалғамхўрон 
(шолғомхўрлар), Хархўр (эшакхўр) сингари 
жой номларини ўзгартириш нега ҳеч кимнинг 
хаёлига келмаяпти?

Албатта, бу фикрларим ҳеч бўлмаганда 
шу ҳудудларда яшайдиган одамларга ёқмас-
лиги табиий. “Нега қадимги номларни йўқотиб, 
ўрнига сунъий, ясама номларни тиқиштириш 
керак”, дейдиганлар ҳам топилишига ишончим 
комил. Шундай экан, туркий топонимларга 
ҳам тегиш керак эмас. Номи чиройлими, хунук 
эшитиладими, аҳамияти йўқ. Зотан, тарихий 
жойларнинг номини мазмуни, чиройли ёки ху-
нуклигига қараб алмаштириш дунё тажриба-
сида ҳам учрамайди. Зеро, Италия – бузоқлар 
мамлакати, Испания – қуёнлар мамлакати, Қа-
тар – ёмғир томчилари, Судан – қоралар юрти, 
Сомали – чўпонлар, Барбардос – соқоллилар, 
Кот-д’Ивуар – Фил суяги қирғоғи, Гондурас – 
чуқурлик деган маънони билдиради. Нега шу 
давлатларда мамлакат номини ўзгартириш 
ҳақида ўйлаб кўришмайди? Менимча, топо-
нимларни ўзгартиришни эмас, жойлардаги 
вазиятни чуқурроқ ўрганиш, мавжуд муаммо-
ларни бартараф этиш ҳақида кўпроқ ўйлаб 
кўриш керак, аслида.

Дарвоқе, бу фикрлар билан мамлакат-
лар ёки халқлар ўртасидаги дўстона муноса-
батларга раҳна солиш фикридан йироқман. 
Фақат, ҳамма ўз юрти, ўз халқи ва ўз тили учун 
курашаётган бир пайтда, биз оғзимиздаги ол-
дириб қўймасак эди, деган хавотирни билди-
риб қўймоқчиман, холос.

Рустам ЖАББОРОВ,
филология фанлари бўйича 

фалсафа доктори (PhD)

ЎЛМАС СИЙМОЛАР ТЎҚИЛМАГАН ҲИКОЯ

...Банкка кредит тўловимни тўлаб, 
кўчага чиқдим. Кун иссиқ, қуёш заминни 
ёндиряпти. Муздеккина газли сув ичгим 
келди, чўнтагимга қўл суқдим, ўн минг 
сўм қолибди. Ичимликни олиб, маза қи-
либ симира бошладим. 

Бир аёл икки боласи билан  
келди. У ҳам болалари билан бир 
стакан сув олди. Сўнг хархаша бош-
ланди: “Музқаймо-о-оқ” дейишарди, 
бири қўйиб бири бошлаб. Онанинг 
пул йўқ, шекилли. Кичиги йиғлаш-
га тушиб, музқаймоқ солинган муз-
латкичга ёпишиб олди. Қўлидан ҳар 
қанча тортмасин, жойидан жилди-
ролмади. 

Саккиз минг сўмим қолгани 
эсимга тушди. Келиб улар истаёт-
ган егуликдан иккита  олиб, уларга 
бердим. Аёлгина унамади. Уларнинг 
қўлидан олиб, жойига солиб ҳам 
қўйди. “Ундай қилманг, чин кўнгил-
дан ахир”, дея қайта олиб кичкин-
тойларга бердим. Она дуо қилди, 
болалари раҳмат  айтганча хурсанд 
бўлиб кетишди...

Бекат томон юрдим. Бир чақам 
ҳам йўқ. Автобус тўхтади, чиқмадим. 
Пиёда кетайми десам, офтоб бат-
тар куйдиряпти. “Маршрутка” келиб 
қолди, таваккал деб чиқсам, маҳал-
ладошим ўтирибди. Ёнидаги ўрин-
диққа жойлашдим. 

– Товуқларим тухумга кирди, 
бозорга ҳар куни 300 минглик  тухум 
сотиб келяпман, – хурсандлигини 
баҳам кўрди у салом-аликдан сўнг. –  

Қарзларимдан ҳам қутулиб қолдим. 
Сўнг чўнтагидан бир даста пул 

чиқариб санай бошлади ва:
– Мана бу сиздан олган омона-

тим, борингизга шукр, – дея саксон 
минг сўмни  қўлимга тутқазди. 

– Кейинроқ берардингиз, бе-

малол ишлатаверинг, энди фойдага 
кирибсиз-ку? – дея юзландим. 

– Ўзи бугун уйингизга бормоқ-
чи эдим шуни қайтарай, деб. Сўра-
ганимда йўқ демадингиз, катта раҳ-
мат.

Юзимга табассум югурди. Юра-
гимни қийнаб турган хавотир йўқол-
ди. Хотиржам тортдим.  Манзилга 
етай деганимда телефон жирингла-
ди. Аёлим экан.

– Синглингиз ва жиянларингиз 
келишди, – суюнчилади у. – Имко-
нингиз бўлса, музқаймоқ ва салқин 
ичимликлар олиб келинг.

Мулоқот билан бўлиб сезмаб-
ман, маҳалладошим тушиб қолибди. 
Ҳайдовчига йўлкира учун уч минг 
сўм узатдим.

– Ёнингизда ўтирган ҳалиги ки-
ши тўлаб кетди сиз учун ҳам... 

Бозорчага ўтиб, аёлим айтган 
нарсаларни олдим. Қайтишда авто-
шоҳбекатга келиб, ҳалиги шофёр-
ни топдим. Чўнтагимдаги охирги уч 
мингни бериб, ўша маҳалладошим 
чиқиб қолса, ундан пул олмаслигини 
тайинладим... 

Кўнглим хотиржам тортиб, 
 уйимга қараб кетаётсам, кўчамиз 
бошидаги дорихона олдида сочилиб 

ётган пулларга кўзим тушди. Учта 
юз мингталик. Атрофда ҳеч ким йўқ. 
Секин пулларни олдим-да, дорихо-
нага кирдим. 

– 300 минг сўмми? – деди дори-
хоначи хабаримни эшитиб. 

– Ҳа.

– Ҳозир,  – дея дарров кимга-
дир телефон қилди. Сўнг:

– Сиздан аввал бир мижоз до-
ри олганди, ўшаники тушиб қолган 
экан, раҳмат.

Уйга келиб қадрдон меҳмонла-
рим билан роса суҳбатлашдик. Бир 
маҳал синглим сумкасини ковлаб 
пул чиқариб менга узатди: 

– Акажон, куёвингизнинг ишла-
ри анча юришиб кетди. Бир йил ав-
вал сиздан олган уч миллион  сўм 
қарзини бериб қўйишимни илтимос 
қилди, роса миннатдор. Қайнонам 
ҳам дуодалар...

Хоҳ ишонинг, хоҳ ишонманг, 
бир-бирига занжирдай боғланиб ке-
лаётган бугунги воқеаларни таҳлил 
қилиб, аввалига карахт бўлиб қол-
дим. Сўнг кулиб юбордим. Менинг 
бу кутилмаган шодмонлигимдан 
ҳамма ҳайрон.  Менинг эса тилим 
калимага келмай, кўзларим намлан-
ганча:

– Синглим, сингилжоним, ая-
си-и... Бугун роса ажойиб кун 
бўляпти-да, – дея яна куламан. – Сал 
ўзимга келиб олай, ҳаммасини  сиз-
ларга айтиб бераман...

Асад СОЛИЕВ

Кутилмаган кунРоссия Федерацияси 
Кемерово вилояти Мариинск 
шаҳрида ўзбек халқининг 
оташин шоири Усмон Носир-
га ҳайкал ўрнатилди.

Президент Шавкат Мирзиёевнинг 
“Оташин шоир, таржимон ва драма-
тург Усмон Носир таваллудининг 110 
йиллигини кенг нишонлаш тўғриси-
да”ги қарорида Маданият вазирлиги, 
Бадиий академия, Ёзувчилар уюшма-
си ва “Шаҳидлар хотираси” жамғар-
масига Россия Федерацияси Кеме-
рово вилоятининг Мариинск шаҳрида 
Усмон Носир хотирасига бағишланган 

ёдгорлик ўрнатиш ва унинг тантанали 
очилиш маросимини ўтказиш вази-
фаси белгиланган эди. Шундан сўнг 
масъул ташкилотлар Россия Федера-
циясининг тегишли идоралари билан 
музокаралар ўтказди ва бу борадаги 
ишлар бошланиб кетди.

Ёдгорликнинг очилиш маросимида 
Ўзбекистон Республикасининг Россия 
Федерациясидаги фавқулодда ва мух-
тор элчиси Ботиржон Асадов, Россия 
ташқи ишлар вазирлигининг Новоси-
бирскдаги вакили Николай Афанасьев, 
Ўзбекистон Ёзувчилар уюшмаси раиси, 
Ўзбекистон халқ шоири Сирожиддин 
Саййид, Кемерово вилояти губернато-
ри Сергей Цивилёв сўзга чиқди.

Тадбирда Новосибирскда таъ-
лим олаётган ўзбекистонлик талаба-
лар, хорижий мамлакатларда доимий 
ва вақтинча яшаётган ватандошлар, 
шунингдек, маҳаллий ижодкорлар ва 
жамоатчилик вакиллари қатнашди.

Ҳайкал муаллифи Константин 
Зенич шоир Усмон Носирнинг ўзига 
хос сиймосини ярата олгани алоҳида 
таъкидланди.

Ўзбекистон делегацияси, мам-
лакатимиз элчихонасининг Новоси-
брскдаги бош консулхонаси ҳамда 
маҳаллий аҳоли вакиллари Мариин-
скдаги ўрмонзорда қатағон қурбон-
лари мозорида дафн этилган Усмон 
Носирнинг қабрини зиёрат қилдилар. 
Шоирнинг қабрига гуллар қўйилди. 
Қуръон тиловат қилиниб, ўтганлар хо-
тираси ёд этилди.  


